
Джей щIыхур

Хэку зауэшхуэм Iыхьэ щхьэхуэу хэува, 
Кавказым папщIэ екIуэкIа зауэ зэрылIыр 
Къэбэрдей-Балъкъэрым щып сэухэм ягу 
къигъэкIыжащ республикэм и Iэтащхьэ 
КIуэкIуэ Казбек. 

«НОБЭРЕЙ махуэр Урысейм и тхыдэм 
«Кавказым папщIэ екIуэкIа зауэ» фIэщы-
гъэм щIэтущ зэрыхэтыр. 1942 гъэм бадзэуэ-
гъуэм и 25-м щегъэжьауэ 1943 гъэм жэпуэ-
гъуэм и 9 пщIондэ екIуэкIа  зауэзэрылIыр 
Хэку зауэшхуэм нэхъ кIыхьу хэта зэпэщIэты-
гъуэхэм яз хъуащ», - дыкъыщоджэ КъБР-м 
и Iэтащхьэм и интернет  напэкIуэцIым 
кърилъ хьа тхыгъэм. - Дзэм и тхыдэм урип-
лъэжмэ, Кавказым ехьэлIа зауэзэрылIым 
щIыналъэм зы щихъумэжа Iыхьи, бийм 
щебгъэрыкIуи хэту, зэма ныш хуэ къызэ-
щIеубыдэ. Бийр хущIэкъурт ди къэралым 
Кавказым щиIэ экономикэ лъабжьэр щIи-
уду, адэкIэ Совет Сою зым нэхъри нэхъ 
 куууэ ихьэну. Арат Гитлер и пыхъуэ пышэхэм 
ди къэралым и ипщэ лъэ ныкъуэм къа-
руушхуэ щIрахьэлIар. «Зы лъэбакъуэкIэ 
фыкъимыкIуэт!» къыхуеджэныгъэр Дзэ 
Плъыжьым гъуазэ нэхъыщхьэ хуэхъуауэ 
щытащ а лъэхъэнэм. 

1942 гъэм и кум бийр Сталинград лъэны-
къуэмкIэ кIуатэри, Кавказ Ищхъэрэм еб-
гъэрыкIуэн щIидзат. «Эдельвейс» зыфIаща 
а операцэр зэрыпхъуакIуэхэр зэрызэтра-
къутамкIэ иухащ. ЛъэныкъуитIыр щы зэпэ-

щIэт гъунапкъэм и кIыхьагъкIэ къалэ, къуа-
жэ къэс лъышхуэ щагъэжащ, куэди щыхэ-
кIуэдащ. 

Ди сэлэтхэмрэ офицерхэмрэ зэрахьа 
 лIыгъэм и фIыгъэкIэ Дзэ Плъыжьым къе-
хъулIащ бийм и мурадхэр зэпиудыныр, 
нэмыцэ-фашист зэрыпхъуакIуэхэм Кав-
казыр Iэрамыгъэхьэныр. Сталинград деж 
щытекIуа иужь, ди армэр ипщэ лъэныкъуэ-
ми ипэкIэ кIуэтэн щыщIидзэри, Налшык, 
Владикавказ, Ставрополь, Мейкъуапэ къа-
лэхэр зэкIэлъыкIуэу хуит къащIыжащ. Дэнэ 
дежи лъы лъэужь къыщагъэнащ фашист-
хэм, мин бжыгъэкIэ цIыхухэр щызэтрау-
кIащ, куэдым лъапсэрыхыр къыхуагъэ-
кIуащ. А гузэвэгъуэм епха гукъэкIыжхэр 
нобэми ящыгъупщакъым. 

Кавказыр хуит къыщащIыжа зауэзэ-
рылIым ди къэралым щыпсэу лъэпкъ псори 
хэтащ. Дзэ зэгухьэныгъэхэм зэкъуэту лIы-
гъэшхуэ зэрахьащ, Кавказым щыщхэр 
езыхэм я гукъыдэжкIэ зэгухьэхэурэ зауэ-
хэрт, зэрызахъумэж ухуэныгъэхэр ящIырт, 
армэм зыщIагъакъуэрт. 

Илъэс 81-рэ ипэкIэ къэхъуа Iуэхум иджы 
мыхьэнэщIэ игъуэтащ. Ноби Урысейр фа-
шизмэм йозауэ, цIыхум хуэмыфащэ хабзэр 
къезыхьэжьахэм япэщIэту. ТекIуэныгъэр 
иджыри дыдей хъунущ! Лъахъшэу зыфху-
догъэщхъ Кавказыр зыхъумахэм фи лIыгъэ 
мыкIуэдыжынум. ХэкIуэдахэр зэи тщы-
гъупщэнукъым!» 

«Урысей зэкъуэт» партым и цIыхубэ про-
граммэм къыщыгъэлъэгъуахэр къэкIуэну 
илъэсищым зэрагъэзэщIэнум ихьыну 
ахъшэр федеральнэ бюджетым къыща-
гъэлъэгъуэнущ. Партым и унафэщI Медве-
дев Дмитрий иджыблагъэ иригъэкIуэкIа 
зэIущIэр аращ зытеухуауэ щытар. 

АБЫ къызэрыхигъэщамкIэ, 2024 - 2026 гъэ-
хэм тещIыхьауэ зэхагъэувэну бюджетым Iэ-
мал имыIэу къыщылъытэн хуейщ цIыхубэ 
про граммэм хыхьэ лэжьыгъэхэр зэрагъэ-
зэщIэнур. Апхуэдэуи къалэн нэхъыщхьэу зы-
хуагъэувыжхэм ящыщу къонэ къэралым и 
шынагъуэншагъэр къызэгъэпэщыныр, ар 
 хъумэныр, дзэ Iуэху хэхам хэтхэр зыхуэны-
къуэхэмкIэ къызэгъэпэщыныр.

2023 гъэм мэкъуауэгъуэм и 13-м «Урысей 
зэкъуэт»-м зэхъуэкIыныгъэ 70-м щIигъу хилъ-
хьащ зэхигъэува цIыхубэ программэм. Абы 
дыщIагъуащ Урысейм къыхыхьа щIыналъэ-
щIэхэм зэрызрагъэужьыну щIыкIэри зы-
гъэпсэхупIэ щIыпIэхэр зэIузэпэщ зэращIыну-
ри. 

Фигу къэдгъэкIыжынщи, партыр зэлэжь мы 
Iуэхум гуэдзэн 294-рэ хохьэ, Къэрал Думэм и 
хэхыныгъэхэр къызэрихьари а программэ-
ращ. Дэфтэрым къыщагъэлъэгъуа лэжьы-
гъэхэр ягъэзэщIэну пщэрылъ зыщащIыж 
2021 гъэм къыщыщIэдзауэ 2025 гъэ пщIондэ. 

«Къэралым и дэфтэр нэхъыщхьэр гугъуехь-
хэр щымымащIэ зэманым зэхыдогъэувэ. Ауэ 
экономикэм зегъэужьынымрэ цIыхухэм ядэ-
Iэпыкъунымрэ ехьэлIа къалэнхэр зыми зы-
щхьэщихыркъым. Гъэунэхуныгъэ гугъухэм 
ды пэщIэтми, партым дежкIэ нэхъыщхьэр 
цIыхухэр зыхуей хуэгъэзэнырщ. Абы щыгъуэ-
ми, гулъытэншэ тщIы хъунукъым дзэ-про-
мышленнэ IэнатIэмрэ IэщэкIэ ЗэщIэузэда 
 Къарухэмрэ зыхуэныкъуэхэр», - къыхигъэ-
щащ Медведевым.

Партым и Генеральнэ советым и секретарь 

Турчак Андрей къыхигъэщащ хэхакIуэхэр 
къызэрагъэгугъа псори зэрагъэзэщIэнур къэ-
кIуэну илъэсым и бюджетым зэрыхагъэ-
хьэнур, абы теухуауэ УФ-м и Правитель ствэми 
ФинансхэмкIэ министерствэми зэрыгуры-
Iуар. Абы къикIращи, партым пищэнущ курыт 
школхэр, сабий гъэсапIэхэр, сымаджэщхэр, 
ФАП-хэр зэгъэпэщыжынымрэ щIэхэр ухуэ-
нымрэ, гъуэгухэм, унагъуэхэм газыр пщIэншэу 
ешэлIэным, щIыпIэхэр зэIузэпэщ щIыным, 
нэгъуэщI Iуэхухэми зэрелэжьым. 

- Къыхэзгъэщыну сыхуейт, цIыхубэ про-
граммэм хыхьэу егъэджэныгъэмрэ узынша-
гъэр хъумэнымрэ ехьэлIа IуэхущIапIэхэр зэ-
раухуэну ахъшэр бюджетым хэгъэхьэныр 
«Урысей зэкъуэт» партым хилъхьа зэхъуэ-
кIыныгъэхэмрэ УФ-м и Правительствэм ахэр 
зэрыдиIыгъамрэ къызэрыпэкIуар, - къыхе-
гъэщ КъБР-м къыбгъэдэкIыу УФ-м и Къэрал 
Думэм и депутат Родинэ Викторие.

Къэбэрдей-Балъкъэрым 2022 гъэм «Егъэ-
джэныгъэ», «Демографие» лъэпкъ Iуэхухэм 
хыхьэ лэжьыгъэхэр гъэзэщIэным щыте-
кIуэдащ сом меларди 3-рэ мелуан 642,23-рэ. 
Дызэрыт илъэсым ди республикэм цIыхубэ 
программэм къыщыгъэлъэгъуа унэтIыныгъэ 
20-м щолэжь.

2023 гъэм республикэм и къуажэхэм спорт 
пэшхэр щызэгъэпэщыжынымрэ зыхуейхэм-
кIэ къызэгъэпэщынымрэ (курыт еджапIэ 
 22-м) сом мелуан 24-рэ мин 778,9-рэ хухахащ, 
къалэхэр зэIузэпэщ щIыным (цIыхубэ зэ-
хуэсыпIэу 48-м) - сом мелуан 227-рэ мин 
371,1-рэ, щэнхабзэмкIэ IуэхущIапIэхэр зэгъэ-
пэщыжыным (30 мэхъу) - сом мелуани 161-рэ 
мин 461-рэ.

Депутатхэр хущIокъу УФ-м и Президентым 
пщэрылъ къащищIахэр къыщыгъэлъэгъуа 
цIыхубэ программэр гъэзэщIа хъун папщIэ, 
дэтхэнэ ухуэныгъэми я нэIэ трагъэтыну.

БАГЪЭТЫР Луизэ.

Урысейм сату зэхущытыкIэхэмкIэ 
и къэпщытакIуэхэм къызэрагъэ-
лъагъуэмкIэ, ты куэн хэм ди къэра-
лым щагъэ хьэ зыра хьэпшыпхэм 
фIэкIа зыте мылъ телъхьэпIэ щхьэ-
хуэхэр къы щыунэхуу хуежьащ.

- АБЫХЭМ нэгъуэщI къэралхэм ей-
хэр яхэлъхьэн, хьэмэрэ абыхэм къа-
пэкIухьын хуейуэ траухуауэ аракъым 
- санкцэхэм «я фIыгъэкIэ» ди хьэп-
шыпхэр нэхъыбэу икIи куэдкIэ нэхъ 
зыхуей хуэзауэ къыщIагъэкIыу аращ, 
- жаIэ кIэлъыплъакIуэхэм.

Налшык и хьэпшып щапIэхэми нэ-
рылъагъуу зэхъуэкIыныгъэхэр ягъуэ-
ту хуежьащ. Илъэс зыбжанэ ипэкIэ 
цIыхур зыхэплъэу щытахэмрэ иджы 
кърагъэлъагъухэмрэ шурэ лъэсрэ я 
зэхуакущ. Китайм и хьэпшып фIагъ 
щIагъуэ зыбгъэдэмылъхэм икIи фэн-
шэхэм я пIэм къиувэу хуежьащ, Уры-
сейм щагъэхьэзырхэм къищы нэ мы-
щIауэ, ди къэралым сату къыдащIы-
ну хуейуэ зи гупэр къыхуэзыгъэза 
къэралхэм я хьэпшып хъарзынэхэр. 
Iуданэ IэрыщIкIэ зэIуща щэкI Iис-
рафхэмрэ абыхэм къыхэщIыкIауэ 
илъэс тIощIырыпщIкIэ цIыхухэм ира-

Бахъсэн щIыналъэм и псэупIэ-комму-
нальнэ хозяйствэм иджыпсту щыщIэ-
дзауэ бжьыхьэ - щIымахуэ лъэхъэнэм 
зыхуегъэхьэзыр. Унэхэр къызэрагъэ-
хуабэ хьэкухэм, газ Iэмэпсымэхэм, насос-
хэм, бжьамийхэм, электромеханикэ, 
 хьэкухэм, хуабэр зрикIуэ трассэм я щы-
тыкIэр къапщытэ, илъэс псом къри-
убыдэу абыхэм ягъуэта сэкъатхэр ягъэ-
зэкIуэж.

МЫ зэманым ирихьэлIэу хьэкуитI, двига-
тель 13, хуабэр къызэрапщ Iэмэпсымэхэр 
зыхуей хуагъэзащ, газ зэбгрытыкIыпIи 6-м я 
щытыкIэр зыхуэдэр зрагъащIэ, хьэкуищ 
иджыри къапщытэн хуейуэ щытщ. Псом 
ящхьэу къалъытэр псэупIэ унэхэр зыхуей 
хуэгъэзэнырщ. Бахъсэн щIыналъэм и 
псэупIэ фондым хэтщ фэтэр куэду зэхэт унэ 
30. Ахэр метр зэбгъузэнатIэ мин 25-рэ 
мэхъу. Абыхэм узытешыныхьын яхэткъым. 
АрщхьэкIэ бжьыхьэ - щIымахуэ лъэхъэнэм 
ахэр, къанэ щымыIэу, псыкIэ къызэгъэ пэ-

щынри Iуэху цIыкIукъым. Абыхэм гъэ псом 
я нэIэ тетщ щIыналъэм и унафэщIхэми, 
псэупIэ-коммунальнэ IуэхущIапIэм и лэ-
жьакIуэхэми. Нобэр здынэсам псы зэ-
хуэхьэсыпIэхэм, псыр щызэбгратыкI щIы-
пIэ хэм щызэфIагъэкIын хуей лэжьыгъэхэм 
я нэхъыбэр и кIэм нагъэсащ.

- ЖКХ-м и лэжьыгъэр нэхъ къэзылъахъэр 
1960 гъэхэм щIалъхьа, псы къагъэ сэ бэпар 
къызэрыдашыж бжьамийхэм я нэхъыбэр 
кхъахэ зэрыхъуарщ. Псом хуэмыдэу абыкIэ 
Iуэхур щызэхуэмыхъущ ПсыкIэху, Къубэ-
Тэбэ къуажэхэм. Абыхэм я хъуэ жы ным 
ахъшэшхуэ текIуэдэнущ, щIыналъэ, жыла-
гъуэ бюджетхэм къахэкI мылъкумкIи 
упэмылъэщыну. Дауэ хъуми, псэупIэ-ком-
мунальнэ хозяйствэм и зэфIэкI псори ира-
хьэлIэнущ бжьыхьэ - щIымахуэ лъэхъэ нэр 
цIыхухэм къатемыхьэлъэу зэрырахы ным, - 
жиIащ Бахъсэн щIыналъэ адми нистрацэм 
и унафэщIым и къуэдзэ Ует Анатолэ.

ШЭРЭДЖ Дисэ.

КъБР-м и Iэтащхьэ КIуэкIуэ Казбек стипендиещIэ 
 игъэуващ. Ар иратынущ оркестрым хэту макъамэ 
Iэмэпсымэхэм еуэнымкIэ ехъулIэныгъэ лъагэхэр 
зыIэрызыгъэхьа музыкант ныбжьыщIэхэм. 

РЕСПУБЛИКЭМ и Iэтащхьэм игъэува стипендиер мазэ 
къэс ятынущ 2024 гъэм щIышылэм и 1-м къыщыщIэ-
дзауэ. Cом мини 10 хъу а ахъшэр республикэ бюджетым 
къыхэкIынущ. Зи щIалэгъуэхэр зыпэрыт IэнатIэм нэхъри 
тегъэгушхуэным хуэгъэпса мылъкур илъэс пIалъэм те-
щIыхьауэ щытынущ. Ар зратынухэр КъБР-м Щэнхабзэм-
кIэ и министерствэм еубзыху, зэпеуэр и тегъэщIапIэу.

Стипендиер иратынущ зи ныбжьыр илъэс 35-м щIи-
мыгъуа музыкантхэм. Илъэс къэс екIуэкIыну зэпеуэхэм 
хэтхэм ящыщу ехъулIэныгъэфIхэр зыIэрызыгъэхьа 
цIыхуи 8 къыхагъэбелджылыкIынущ. Ахъшэр зыбжанэрэ 
иратынкIэ хъунущ а зы цIыху дыдэм, и ехъулIэныгъэхэм 
тещIыхьауэ. 

КъБР-м и Правительствэм къалэн щащIащ стипендиер 
тыным ехьэлIа дэфтэрхэр зэпэщ ищIыну. Апхуэдэу абы 
хухах мылъкур республикэ бюджетым къыщыгъэлъэ-
гъуэн хуейщ. Гулъытэ хуащIыпхъэщ зэпеуэр илъэс къэс 
къызэгъэпэщынми, ар къызыхуэтыншэу егъэкIуэкIынми. 

IуэхугъуэфIхэм  пащэнущ

Кавказыр зэрахъумар

Ди хьэпшыпхэм къагъэзэж
щамрэ я Iэужьыр ноби кIуэдыпауэ 
пхужымыIэну, абыхэми уащрихьэлIэ 
къохъу. Ахэр къызыхэщIыкIар зэ-
рыщыту хьэфэщ жыпIэну, зэпош, зэ-
полъэф, жьыр пхыкIыркъым, щыб-
жьыщI къудейкIэ а къызыхащIыкIа 
пкъыгъуэ мыгурыхьхэм я мэр щоу. 
ЩэхуакIуэхэр къызэрагъэпцIар абы-
хэм ират щхъуэкIэплъыкIагъэрт, наб-
дзэгубдзаплъэу зэпэплъыхьын фIэ-
кIа хуэмейуэ.

ЦIыхум я нэхъыбэр абы есакъым е 
щыужащ: щэкIыфIым и къуэлэн зэ-
хэлъыкIэ къудейм куэд къыбжеIэ, ди-
зайнер лэжьыгъэшхуэ зэрыращIы-
лIар плъагъуу. Ар сыткIэ хэгъуэщэн 
плъыфэу щыIэр щызэхаджа щы-
гъыныгъуэм? ЦIыху псоми творческэ 
еплъыкIэ щхьэ къызыкъуамыхрэ 
жыпIэуи бгъэкъуаншэ хъунукъым, 
ауэ зыри зэран къытхуэхъуркъым 
бжьэхуцыр, цыр, чэтэныр, чэсыргейр 
адрей щэкI IэрыщIхэм къахэтцIыху-
кIыфу дыщытынымрэ щэкI IэрыщI-
хэр пщыгъын къудейр (псом хуэ-

мыдэу гъэмахуэм) зэрызэраныр 
къыд гурыIуэнымкIэ. Абы къыхэкIыу 
нобэ екIуэкI зэхъуэкIыныгъэхэм дэт-
хэнэ зы цIыхури щыгуфIыкIыпхъэщ. 
Урысейм и текстиль, вакъэ фабри-
кэхэр зэфIегъэувэж, щэкI къабзэ-
лъабзэхэм къыхэщIыкIа хьэпшып-
хэм, тепIэнщIэлъынхэм хуэм-хуэму -
рэ бжьыпэр яубыдыж. Е мыхъу фIы 
хъужыркъым жыхуаIэращи, тэмэмыр 
къыбгурыIуэн щхьэкIэ апхуэдиз хьэп-
шып Iеймрэ фIеймрэ упхыкIын хуей 
мэхъу.

Ди щыхьэрым и тыкуэнхэм иджып-
сту куэду къыщIалъхьауэ урохьэлIэ 
Корее Ипщэм къраша щыгъыны-
гъуэхэм: ахэр дахэщ, екIущ, зэрыдам 
дэбгъуэн щыIэкъым. Зэ еплъыгъуэ-
кIэ къыбощIэ егугъуу зэрадар, гъэ-
махуэм хуэкIуэу, абыхэм я нэхъыбэр 
къызыхэщIыкIар чэтэнырщ. Абыхэм 
фIагъкIэ къакIэрыхуркъым Бело-
руссием, Бангладешым, Къыргъы-
зым, Узбекистаным, Таджикистаным 
кърашхэри, уеблэмэ мы иужь рейхэм 

совет лъэхъэнэм щыIа ды кIэр яхъу-
мащ. 

Шведхэм дуней псом кърагъэлы-
жа «IKEA» тыкуэнхэу, псом япэу зи 
хьэпшыпхэр зыубыдыжахэм, яйуэ 
иджыпсту куэд урихьэлIэжыркъым. 
Налшык дэта апхуэдэ сату щIапIэ 
зыбжанэм я фIэщыгъэхэри яхъуэ-
жащ, ар зеяхэм я хьэпшыпхэмрэ 
унэ лъащIэхэмрэ (псори къызыха-
хыр псейрт) я пIэм иджы дыдэ къи-
уващ, уеплъкIэ къыхыумыцIыху-
кIыу, ап хуэдэ унэлъащIэ псынщIа-
гъуэхэр.

Тыкуэным и утыкум псей къабзэм 
къыхэщIыкIа Iэнэ плIимэ дахэ цIыкIу 
итт, «IKEA»-м зэрейм шэч лъэпкъ 
къытедмыхьэу. Сату зыщIым дыще-
упщIым къыджиIащ, ахэр щIадзауэ 
Налшык зэрыщащIыр. Япэреймрэ 
абыхэмрэ зэбгъэдэбгъэувэу уеплъкIэ 
пхузэхэхунутэкъым дэтхэнэр дэтхэ-
нэм ейми. Хэт ищIэрэ, а санкцэхэми 
пхыкIын хуейуэ къыщIэкIынт ди 
 пхъащIэ, дэрбзэр Iэзэхэм я зэфIэкIыр 
сэтей къэхъун, я IэдакъэщIэкIхэм 
утыкур яубыдыжын папщIэ. 

ЖАНХЪУЭТ  Зузэ.

2023 гъэр къызэрихьэрэ Урысейм и Социальнэ фон-
дым и Къэбэрдей-Балъкъэр щIыналъэ къудамэм сабий 
мини 120-м я адэ-анэхэм мазэ къэс зэрызыщIагъакъуэ 
ахъшэр хуагъэуващ. Апхуэдэуи цIыхубз уэндэгъу мини 
3,5-м дэIэпыкъуныгъэхэр ират.

ЗИ гугъу тщIы ахъшэр къаIэрыхьэн щхьэкIэ, зэрыхабзэу, 
адэ-анэхэм зыщрагъэтхын хуейщ «Къэрал Iуэхутхьэбзэхэр» 
порталым. АдэкIэ а Iуэхур зи нэIэм щIэт IуэхущIапIэхэр 
 абыхэм я дэфтэрхэм хоплъэж. 

Къыхэгъэщыпхъэщ, адэ-анэхэм мазэ къэс къаIэрыхьэну 
дэIэпыкъуныгъэр зыхуэдизынур унагъуэм и хэхъуэм зэ-
релъытар. Ар щIыналъэм ущыпсэун папщIэ зы сабийр нэхъ 
мащIэ дыдэу зыхуеинур зыхуэдизым и процент 50 хъункIэ 
хъунущ. ДэIэпыкъуныгъэм и процент 75-р хуагъэув уна-
гъуэм ику ит и хэхъуэр цIыхур ирипсэун папщIэ нэхъ мащIэ 
дыдэу зыхуейм нэхърэ щынэхъ мащIэм деж. Ахъшэр зыри 
къэмынэу проценти 100-кIэ зратыр ипэкIэ зи гугъу тщIа 
 процент 75-р хуагъэува иужькIи, зи хэхъуэр цIыхур ирип сэун 
 папщIэ зыхуейм нэхърэ итIани щынэхъмащIэрщ. 

Фигу къэдгъэкIыжынщи, зыуэ щыт къэрал дэIэпыкъуны-
гъэм къызэщIиубыдащ нэхъ и пэкIэ щыIа къэрал дэIэпы-
къуныгъэ зыбжанэ: япэ - ещанэ сабий къызыхэхъуэхэм ира-
тыр, илъэси 3-м къыщыщIэдзауэ 8-м нэс зи ныбжь сабий-
хэм хуагъэувыр, илъэси 8 - 17 зи ныбжьхэм зэрызыщIагъа-
къуэр, апхуэдэуи уэндэгъу хъуа бзылъхугъэхэм мазэ къэс 
яIэрыхьэ ахъшэр. Зыуэ щыт къэрал дэIэпыкъуныгъэм те-
хьэхункIэ, зи гугъу тщIа дэIэпыкъуныгъэхэр зыхуагъэувахэм 
яIэрыхьэнущ зытещIыхьа пIалъэм нэсыху. Абы щыгъуэми 
адэ-анэхэр хуитщ иджыпстуи зыуэ щыт дэIэпыкъуныгъэм - 
сабийхэм я илъэс бжыгъэм елъытауэ зэпымыудауэ, 0-м 
къыщыщIэдзауэ (сабийр ныбэм щилъым) 17 хъуху зэрат 
щIыкIэм - техьэжыну.

Къыхэгъэщыпхъэщ, дэIэпыкъуныгъэр къуатын щхьэкIэ 
УФ-м и цIыхуу ущытын зэрыхуейри. КъищынэмыщIауэ, адэ-
анэхэм лэжьыгъэ яIэ-ямыIэри Iуэхум къыхалъытэ. 

 Урысейм и Социальнэ фондым и Къэбэрдей-Балъкъэр 
щIыналъэ къудамэм мы Iуэхум ехьэлIауэ уздэпсалъэ хъуну 
телефон щхьэхуэ иIэщ: 8-800-200-06-70.

КЪАНЩАУЭ  Мэлычыпхъу.

Къэралыр  
зыдэIэпыкъухэр

Къэбэрдей-Балъкъэр къэрал университе-
тым и медицинэ академием и педиатрие 
 къудамэр япэу мы гъэм къэзыуха ныб-
жьыщIэхэм щIэныгъэ нэхъыщхьэ зэрызра-
гъэгъуэтам щыхьэт техъуэ тхылъыр щра-
тыж зэIущIэр Iэтауэ къызэрагъэпэщащ. 
Абы хэтащ КъБР-м Узыншагъэр хъумэным-
кIэ и министерствэм и лIыкIуэхэр, универ-
ситетым и егъэджакIуэхэр, студентхэм я 
адэ-анэхэр, благъэ-Iыхьлыхэр, ныбжьэгъу-
хэр.

1966 гъэм къызэIуахауэ щытащ КъБКъУ-м и 
медицинэ факультетыр. Илъэс бжыгъэ куэд-
кIэ ар къэгъуэгурыкIуащ «Лечебное дело» 
 къудамэм фIэкIа имыIэу, иужькIэ стоматоло-
гиер къызэIуахауэ щытащ. Къэбэрдей-Балъ-
къэрым и медицинэ унэтIыныгъэр егъэлеяуэ 
хуэныкъуэт педиатрхэм икIи ахэр щагъэ-
хьэзыр къудамэ республикэм щIэныгъэ нэ-
хъыщхьэ щрагъэгъуэт и еджапIэ нэхъыщхьэм 
къыщызэгъэпэщыныр щIыналъэм IэнатIэм 
зыщиужьынымкIэ хэкIыпIэ хъарзынэт. Абы 
ипкъ иткIэ, КъБР-м щIыхь зиIэ и дохутыр, 
 медицинэ щIэныгъэхэмкIэ доктор, профес-
сор, медицинэ къудамэм сабий узыфэхэмкIэ, 
акушерствэмрэ гинекологиемкIэ и кафедрэм 
и унафэщI Жетишев Рашид педиатрие къу-
дамэр къызэIухынымкIэ къыхилъхьа жэр-
дэмыр университетым и ректорым диIыгъащ. 
2016 гъэм кафедрэм игъэхьэзыращ къуда-
мэщIэр зэраубзыху программэмрэ ар лэ-
жьэну хуит зыщI тхылъхэмрэ. УФ-м Егъэджэ-
ныгъэмкIэ и министерствэм а дэфтэрхэр 
щыпхыкIа нэужь, Iуэхум замыгъэгувэжу иужь 
ихьащ. Апхуэдэу 2017 гъэм контракткIэ къа-
щта япэ гупым педиатрие унэтIыныгъэмкIэ 
еджэн щIадзащ. КъыкIэлъыкIуэ илъэсым, 
2018 гъэм, бюджет тIысыпIэу 25-рэ иIэ хъуащ, 
контракткIи апхуэдиз дыдэ къищтащ. 2021 
гъэм пщIэншэу еджэ студентхэм я бжыгъэм 
хэхъуащ - а илъэсым ныбжьыщIэ 50 щIэ-
тIысхьащ къудамэщIэм. 

КъБКъУ-м и медицинэ академием и пе-
диат рие къудамэр япэу къэзыухахэр ныб-
жьыщIэ 18 мэхъу. Абыхэм ящыщу зым еджа-

пIэм и Диплом плъыжьыр къихьащ. Педиа-
трие къудамэм и унафэщI Жетишев Рашид 
унэтIыныгъэр къызэрыунэхуам, зэрызэфIэу-
вам, абы щIыналъэм сабийхэм я узыншагъэм 
кIэлъыплъын и IэнатIэм дежкIэ мыхьэнэшхуэ 
зэриIэм и гугъу ищIащ, апхуэдэуи ар къэзыух 
гупым куэдкIэ зэращыгугъыр къыхигъэщри, 
дэтхэнэри зыпэрыувэну IэнатIэм зэфIэкI лъа-
гэхэр къыщагъэлъэгъуэну зэригуапэр жиIащ.

- Узыншагъэр хъумэн IэнатIэ жэуаплыны-
гъэшхуэ зыхэлъым къыхыхьэ ныбжьыщIэхэр 
гъуэгу махуэ тешэныр си дежкIэ пщIэшхуэ 
зиIэ пщэрылъщ. Пщэдей щегъэжьауэ фэрэ 
дэрэ дызэдэлэжьэгъущ, абыи срогушхуэ. Фэ 
къыхэфха унэтIыныгъэр адрей псоми хуэдэж-
къым, ар зэпхар сабийм и узыншагъэращи, - 
жиIащ КъБР-м узыншагъэр хъумэнымкIэ и 
министрым и къуэдзэ Къармэ Марат. - Сабий 
дохутырым и IэщIагъэм ехъулIэныгъэ щиIэн 
щхьэкIэ Iэзагъышхуэ бгъэдэлъым и мыза-
къуэу, а цIыкIухэри фIы дыдэу илъагъун 
 хуейщ. Жыуаплыныгъэшхуэ зыпылъ Iуэхущ 
фызыпэрыувэр, шэч къытесхьэркъым фи 
зэфIэкI псори ефхьэлIэу дэтхэнэми фи Iэна-
тIэр зэрефхьэкIынум. Абы и лъэныкъуэкIэ фи 
егъэджакIуэхэм къывата щIэныгъэр, лэжьы-
гъэм и пIалъэм зыщыхэвгъэгъуазэм щапхъэ 
фхуэхъуа дохутырхэм я Iуэху бгъэдыхьэ кIэ-
хэмрэ я чэнджэщхэмрэ фи гъуэгугъэлъагъуэ 
нэхъыщхьэщ. Сыт хуэдэ IуэхукIи дэIэпы-
къуэгъу къыщыфхуэхъунущ КъБР-м Узынша-
гъэр хъумэнымкIэ и министерствэм, фэркIэ 
абы и бжэхэр сытым дежи зэIухащ. Респуб-
ликэм и медицинэ IуэхущIапIэхэр хуэныкъуэщ 
фэ фхуэдэ IэщIагъэлIхэм, абыхэм дэтхэнэми 
лэжьыгъэ IэнатIэ щигъуэтынущ. Фыздынэсам 
фыкъыщымыувыIэ, фи щIэныгъэм, Iэзагъэм 
зэрыхэвгъэхъуэным фыхущIэкъу, щIэ гуэр 
къэзыщIэну хущIэкъу цIыхурщ лъагапIэ щIэ-
хэм нэсыфыр. Фи мурадхэм фалъэIэсу, ехъу-
лIэныгъэхэр фиIэу, къыхэфха IэщIагъэм и  
 хъер флъагъуу фи гъащIэ гъуэгуанэм фри-
кIуэну сынывохъуэхъу.

ЩХЬЭЩЭМЫЩI  Изэ.
Сурэтыр  Къарей Элинэ  трихащ.

Педиатрие къудамэм и япэ гупыр

ЩIэ  ягъэIущ  щхьэкIэ,  жьы  яущиижрэ?
Лъэпкъ Iущыгъэ:

Дунейм
щыхъыбархэр

ЗэвгъэцIыху
Iуэху  зехьэкIэ  пэрыт

КъБР-м  и  прокуратурэм

Зым и закъуэ 
зыщихъуэж къэхъуркъым

ПщафIэ Iэзэ 
Бэбыгуей Фаридэ

Зыгъэхьэзырар 
ЩХЬЭЩЭМЫЩI Изэщ.

ДэIэпыкъуэгъу хуохъу

Путин Владимир «Урысей – 
Аф рикэ» экономикэ форумым 
щыжиIащ Африкэр нэгъуэщIым 
и унафэ щIэмыт щIыналъэ 
щхьэхуиту къызэтенэнымкIэ 
 УФ-р дэIэпыкъуэгъу зэрыху э-
хъунур.

«КъэралитIым ди зэпыщIэны-
гъэхэр нэхъ быдэ зэрытщIыным 
адэкIи дытелэжьэнущ, щIыналъэ, 
дунейпсо Iуэхухэр зэфIэхынымкIи 
щIэгъэкъуэн дахуэхъунущ», - 
жиIащ къэрал УнафэщIым.

Президентым къыхигъэщащ 
Африкэр зи псалъэр пхызыгъэ-
кIыф, къару зиIэ щIыналъэхэм 
ящыщ зэрыхъур. Москва деIыгъ 
африкэ къэралыгъуэхэр социаль-
но-экономикэ щытыкIэ зэпIэзэры-
тыныгъэм, зыужьыныгъэм зэры -
хуэ кIуэр. Иужьрей илъэсхэм зэ-
дэлэжьэныгъэр ефIэ кIуащ, сату, 
инвестицэ Iуэхухэм къат хэхъуэр 
нэхъыбэ мэхъу. Къи щынэмы-
щIауэ, Урысейм и мурадщ Афри-
кэм щыIэ тхьэмыщкIагъэм пэщIэ-
тынымкIэ, IэнатIэ зэхуэмыдэхэм 
пэрытын иджырей IэщIагъэлIхэр 
гъэхьэзырынымкIэ, ерыскъы шы-
нагъуэншагъэр къахузэгъэпэ щы-
нымкIэ лэжьыгъэ пы ухыкIахэр 
иригъэкIуэкIыну.

Гурыщхъуэр
лъабжьэншэщ

Молдавием и вице-премьер, 
хамэ къэрал IуэхухэмкIэ и ми-
нистр Попеску Николай наIуэ 
къи щIащ къэралым щыIэ уры-
сей дипломатхэм я бжыгъэр      
нэхъ мащIэ щIы ным теухуауэ  
къащта унафэр. Абыхэм гурыщ-
хъуэ ящI Урысейм и посольствэм 
и лэжьа кIуэхэм къэ ралым щыIэ 
щыты кIэр къэгъэ тIэсхъэным я 
Iуэху халъхьэу. 

«Дипломатхэм я къалэныр къэ-
ралхэм яку дэлъ зэхущытыкIэфI-
хэм зегъэужьынырщ, дэ гу зы-
лъыт тэр нэгъуэщIщ», - къыхигъэ-
щащ министрым.

УФ-м и лIыкIуэу Кишинёв щыIэ 
Васнецов Олег жиIащ апхуэдэ 
унафэр къэралитIым я зэхущыты-
кIэм зэран зэры хуэхъур. «Абы къи-
кIыр дзыхь къыт хуамыщIу аращи, 
ар зэпы щIэныгъэ, зэныбжьэгъу-
гъэ зяку дэлъ къэралхэм я дежкIэ 
тэмэмкъым. Апхуэдэ гурыщхъуэр 
щхьэу сыгъуэ  къудейщ, куэд щIауэ 
зыхущIэкъу  Iуэхур - урысей дипло-
матхэм я нэхъыбэр къэралым ира-
гъэкIыжыныр - зрагъэхъулIэным 
хуэ у нэтIауэ», - жиIащ Васнецовым.

Иджырей курыт еджапIэ-
хэм я пщэ къыдэхуэ къалэн-
хэр куэд мэхъу икIи лъэны-
къуэ зэхуэмыдэхэр къы зэ-
щIаубы дэ. Псом нэхърэ нэ-
хъыщхьэр школакIуэхэм  
щIэ ныгъэ куу еты нырщ, ауэ а 
Іуэхугъуэм зыкIи пебдзых 
хъу нукъым гъэсэныгъэ лэ-
жьы гъэхэри. Уеблэмэ гъэ сэ-
ныгъэр и лъабжьэу ухуа дер-
сыращ ехъулIэныгъэ къы зы-
пэкIуэри хъер къозытри. Зи 
хьэл-щэнкIэ дагъуэ зыхуу-
мыщI еджакIуэ цIыкIухэрщ уи 
псалъэм иIэ къарури мы хьэ-
нэри нэсу зыхэзыщIэфыр.

СЭ ИЛЪЭС куэд лъандэрэ 
егъэ джакIуэу солажьэ. Курыт 
школым щезгъэдж предметыр 
егъэджэныгъэ программэм 
къы зэщIиубыдэхэм ящыщу  
нэхъ хьэлэмэт дыдэр арауэ 
къыс щохъу. Химиещ абы и 
фIэ щыгъэр. А предметым щIэ-
ны гъэ дунейм щиубыд увы пIэр 
нэрылъагъущ, лейуэ уте мып-
сэлъыхьми, гурыIуэгъуэщ.  
Къи нэмыщIауэ, химием нэхъ 
куууэ хуеджэну,  а щIэныгъэм 
хэлъ щэхухэм щыгъуазэ зыхуа-
щIыну хущIэкъу ныбжьы щIэ-
хэм я бжыгъэри хэпщIыкIыу  
нэхъыбэ хъуащ. Щапхъэу ири-
къунщ 2023 гъэм екIуэкIа къэ-
рал  къэпщытэныгъэхэм хэта-
хэм ящыщ куэдым химиер  
ЕГЭ-уэ ятыну къызэрыхахар. 
Апхуэдэу узыщыгуфIыкI хъуну 
Iуэхугъуэщ а предметымкIэ 
щIэ ныгъэфI къэзыгъэлъа гъуэ-
хэри зэрымымащIэр. Псалъэм 
папщIэ, мыгъэрей  ЕГЭ-хэр 
зытахэм ящыщу  балли 100 
къэ зыхьахэм уахэп лъэ мэ,  я 
нэ хъыбапIэм химиеращ  апхуэ-
дэ щIэныгъэ лъагэ къы зэ ра-
гъэлъэгъуар.    

Зыхэт естественнэ щIэныгъэ-
хэм уахэплъэмэ, химием а гуп-
ми увыпIэшхуэ щеубыд. А 
пред метымкIэ еджакIуэм 
бгъэ  дэлъ зэхэщIыкIым куэдкIэ 
елъытащ  щIыуэпсым и зэхэ-
лъы кIэр къызэрыгурыIуэр, 
абы щызекIуэ хабзэхэмрэ 
 игъуэт щытыкIэхэмрэ зэры-
зэригъэпщэфыр. Дунейм и 
щы Iэныгъэм щIэныгъэ лъаб-
жьэ  зэриIэмрэ цIыхухэм щIы-
уэпсыр хъумэным ехьэлIауэ  
яхэлъыпхъэ  щэнхабзэмри еп-
хащ ар. Химием и къалэнщ 
цIыхухэм, школым и гугъу 
пщIымэ, ныбжьыщIэхэм ду-
нейр, гъащIэр, псэуныгъэр зэ-
рызэхэлъым ехьэлIа  щIэныгъэ 
яригъэгъуэтыну. Апхуэдэ щIэ-
ныгъэхэр махуэ къэс гъащIэм 
Iэмалыншэу къыщыдогъэсэ-
бэп, дыхуей-дыхуэмейми. Абы 
къыхэкIыу школакIу э хэр а щIэ-

Кыржын (Гуэбэшы) Мурзият Нурхьэлий и пхъур илъэс  40-м 
щIигъуауэ химиемкIэ егъэджакIуэу мэлажьэ. ЦIыхубэ 
егъэджэныгъэм и отличник, Урысей Федерацэм егъэ джэ-
ныгъэмкIэ щIыхь зиIэ и лэжьакIуэ, и IэзагъымкIэ квалифи-
кацэ лъагэ зыбгъэдэлъ Кыржыныр егъэджакIуэ IэкIуэлъа-
кIуэщ, методист Iэзэщ, щIэблэм я унэтIакIуэ, гъэсакIуэ гумы-
загъэщ. Мурзияти и нэIэм щIэт еджакIуэхэри дапщэщи 
жыджэру хэтщ Аруан районым, республикэм, къэралым хи-
миемкIэ щекIуэкI зэпеуэхэм, увыпIэфIхэри къыщахь. 
Апхуэдэу куэдым ящIэж Кыржыныр анэдэлъхубзэкIэ екIуэкI 
«Си бзэ – си псэ, си дуней» республикэпсо фестиваль-зэпе-
уэм зэрыхэтари. Ди лъахэр зэрыбей хъугъуэфIыгъуэм три-
ухуат и дерсыр.  Абы, 11-нэ «а» классым и еджа кIуэхэр и 
 гъусэу, дерсым хухаха дакъикъи 10-м къриубыдэу адыгэб-
зэкIэ зэпкърихащ «Гъуаплъэмрэ ар зыхэлъ гъущIыкIэхэмрэ 
къызэрагъэсэбэп щIыкIэр» темэр, лабораторэ къэхутэны-
гъэхэр. Дерсым къыхузэрагъэпэща гъэлъэгъуэ ныгъэри 
хьэлэмэтт. Абы хэтт ижь-ижьыж лъандэрэ гъуап лъэм къы-
хэщIыкIауэ адыгэхэм къагъэсэбэпу щыта хьэпшып зэ-
хуэмыдэхэр, езы гъуаплъэ къабзэм и лIэужьыгъуэхэр, абырэ 
ар зыхэлъ гъущIыкIэхэмрэ промышленностым, мэкъумэшым, медицинэм щIэупщIэшхуэ зэ-
рыщаIэм я щапхъэри. 

IэнатIэм апхуэдэ ехъулIэныгъэфIхэр зиIэу пэрыт Кыржын Мурзият УФ-м и Президентым и 
жэр дэмкIэ къыхалъхьа  «Егъэджэныгъэ» лъэпкъ проектым ипкъ иткIэ екIуэкI къэралпсо зэ-
хьэзэхуэм щытекIуэри, 2009 гъэм къыхуагъэфэщауэ щытащ «УФ-м и егъэджакIуэ нэхъыфI» 
цIэ лъапIэмрэ сом мини 100 хъу саугъэтымрэ. ЕгъэджакIуэм и гъэсэнхэм мымащIэу къахэ-
кIащ и лъэужьым  ирикIуэу химием куууэ хуеджахэр. ЕгъэджакIуэфIыр, гъащIэм и гъуэгу-
гъэлъагъуэр щапхъэ яхуэхъуу ехъулIэныгъэфIхэр зыIэрагъэхьэу а IэщIагъэмкIэ курыт школ 
зэхуэмыдэхэм щылажьэхэри мащIэкъым.  Кыржыным и къалэмыпэм къыпыкIащ методикэ 
лэжьыгъэхэр, химиемкIэ программэ щхьэхуэхэр. Ар естественнэ щIэныгъэхэр курыт школым 
щезыгъэджхэм я методикэ зэгухьэныгъэм и унафэщIщ, Аруан районым и химикхэм я методи-
кэ советми жыджэру холэжьыхь.    

КЪАРДЭН Маритэ. 

ныгъэм дегъэхьэ хыныр, абы и 
зэхэлъыкIэм нэхъ куууэ щы-
гъуа зэ хуэщIы ныр хуэдэщ цIы-
хур гъащIэм хуэбгъэхьэ зыры-
ным, гъэсэныгъэрэ зэфIэкI 
гуэрхэмрэ ябгъэдэлъхьэным. 

Дауи, химиер адрей пред-
мет хэм ещхькъым:  школым 
щадж хэм ящыщу дэтхэнэми 
езым и щхьэхуэныгъэ зэриIэ-
жым хуэдэу, абыи хэлъщ гу-
лъытэшхуэ зыхуэщIыпхъэ 
Iуэху гъуэхэр. Псом япэрауэ, 
ахэр пыщIащ гъащIэр шына-
гъуэншэ щIыным, сыту жы-
пIэмэ химиемкIэ ирагъэкIуэкI 
къэхутэныгъэхэр щытынкIэ 
 хъунущ  къызэрымыкIуэу, абы 
ухуэ мыхьэзырмэ е Iуэхум те-
щIыхьа  щIэныгъэ убгъэдэ-
мылъ мэ. Химие щIэныгъэм еп-
 хащ дунейм, гъащIэм  ще кIуэкI 
Iуэхугъуэхэм я нэхъыбапIэр.   

НыбжьыщIэхэр химием де-
гъэхьэхыным, ар нэхъри яфIэ-
хьэлэмэт щIыным хуэгъэпсауэ  
егъэджакIуэхэм  лэжьыгъэм 
Iэмал куэд къыщыдогъэсэбэп.  
Псом япэрауэ, сабийр набдзэ-
губдзаплъэу щытыным къыху-
доджэ, къэхъукъащIэм  тэ-
макъ кIыхьу, шыIэныгъэ хэлъу 
кIэ лъыплъыфу,  гу зылъатам-
рэ я нэгу щIэкIамрэ зэпкъры-
хауэ къаIуэтэжыфу  идогъасэ.  
ЩIыуэпсым и хабзэхэр куущ, 
хьэ лэмэтщ, гъэщIэгъуэнщ. Хи-
миер фIыуэ  зылъагъу, абы ди-
хьэх ныбжьыщIэм нэхъ тыншу 
къыгуроIуэ абы и зэхэлъыкIэр,  
къэхъукъащIэхэм яку дэлъ зэ-
пыщIэныгъэхэр зэхецIыхукI. Я 
ныбжь елъытакIэ  ныбжьы-
щIэхэм  егъэщIэн хуейщ хими-
ем къызэщIиубыдэ Iуэхугъуэ-
хэр, япэщIыкIэ теориекIэ, къы-
кIэлъыкIуэу практикэкIэ.  Ныб-
жьыщIэм  и гупсысэм хьэкъыу 
пхыкIын хуейщ  химие  къэ-
хутэныгъэхэм къашэфыну сэ-
бэ пынагъри  зэраныгъэри. 

Химиер курыт школхэм зэ-
рыщадж программэхэри 
тхылъ хэри зэхэгъэуващ ныб-
жьыщIэхэм ябгъэдэлъ зэхэ-
щIыкIымрэ зэфIэкIхэмрэ япкъ 
иткIэ. Теорием и лъабжьэщ  
ато мымрэ молекулэмрэ зи 
 лъабжьэ  щIэныгъэр,  химие 
зэ пы щIэныгъэхэр, еджагъэш-
хуэхэм, щIэныгъэлI цIэры Iуэ-
хэм яубзыхуа хабзэхэр я те-
гъэщIапIэу.   ХимиемкIэ кур-
сыр курыт школым зэрыщра-
гъэдж  тхылъхэм яхэлъ фIагъ 
нэхъыщхьэхэм халъытэ ахэр 
зы хабзэм тету,  ныбжьыщIэхэм 
я ныбжьым елъытауэ тэмэму 
зэкIэлъыхьауэ, нэхъ къызэры-
гуэкI, къызэрыкIуэ Iуэхугъуэхэу 
зэхэлъыр иужь иту зэрыщытыр. 
Апхуэдэ мардэхэм тету химиер 
зыджхэр  тэрэзу хуэхьэзыр 

 мэхъу а предметымкIэ  ят хабзэ 
къэрал экзаменхэм. Наб дзэ-
губдзаплъэу химиер зыджахэ-
ращ, дауи, а къэпщытэныгъэ-
хэм ехъулIэныгъэкIэ пэ лъэщ-
хэр. Апхуэдэ ныбжьыщIэхэращ 
химиемкIэ зрагъэгъуэта щIэ-
ны гъэхэр гъащIэм къыщызы-
гъэсэбэпыфхэри. 

Щхьэхуэу сытепсэлъыхьыну 
сыхуейт химиемкIэ едгъэкIуэкI  
классщIыб лэжьыгъэм. Егъэ-
джэныгъэм гуэхыпIэ имыIэу 
щIыгъу гъэсэныгъэм и лъага-
пIэхэм унэзыгъэсыф Іэмалхэм 
ящыщщ ар. Абы еджакIуэхэм 
предмет щхьэхуэхэмкIэ ябгъэ-
дэлъ зэхэщIыкIым  нэхъри зре-
гъэужь, гъащIэм хуегъасэ, хуе-
гъэхьэзыр, предметхэм яку    
дэлъ зэпыщIэныгъэхэр егъэ-
бы дэ. Апхуэдэ мурадхэм хуэу-
нэтIауэ ди еджапIэм щолажьэ 
гупжьей зэхуэмыдэхэр. Абы-
хэм ящыщщ сэ сызиунафэщI 
еджакIуэ зэгухьэныгъэхэу «Хи-
миемрэ щIыуэпсымрэ», «Хи-
мием и зэфIэкI телъыджэхэр», 
«Химик ныбжьыщIэ» жыхуэ-
тIэхэр. Я ныбжьрэ зыхэщIыкIрэ 
елъытауэ зэщхьэщыхауэ еджа-
кIуэ куэд къокIуалІэ а гупжьей-
хэм.  Абыхэм ящыщ дэт хэнэри 
программэм къытхуигъэув 

мардэхэм изагъэ план щхьэ-
хуэхэм  тету къызэгъэпэщащ. 

Химиер джын щIэзыдзагъа-
щIэхэм яхухэхауэ мэлажьэ 
«Хи мием и зэфэкI телъы джэ-
хэр» гупжьейр. Абы нэхъыбэу 
къекIуалIэр   8 - 9-нэ классхэм 
щеджэхэрщ. А зэгухьэныгъэ 
цIыкIум и къалэн нэхъыщхьэр 
дуней къэхъукъащIэхэмрэ  хи-
мие щIэныгъэмрэ яку дэль 
зэпыщIэныгъэхэр наIуэ къэ-
щIынырщ. ЕджакIуэ  цIыкIухэм 
нэхъ куууэ ядж псым, хьэуам, 
щIым я зэхэлъыкIэхэр, абыхэм 
ехьэлIа къэхутэныгъэхэр ира-
гъэкIуэкI. Гупжьейм и гъэсэн-
хэм зэфIах лэжьыгъэхэр къы-
щагъэлъэгъуэж я тхыгъэхэм, 
доклад кIэщІхэм. Апхуэдэхэщ 
«Псымрэ гъащIэмрэ», «Мывэ 
лъапIэхэм я зэхэлъыкIэр» лэ-
жьыгъэхэр, нэгъуэщIхэри. 

Дыкъэзыухъуреихь щIыуэп-
сыр хъумэныр иджырей лІэ-
щIы гъуэм мыхьэнэшхуэ щы-
зы гъуэта Iуэхугъуэхэм 
ящыщщ. Абы къыхэкIыу, шко-
лакIуэхэм псэкIэ зыхегъэщIэн 
хуейщ щIыуэпсым и къабза-
гъэм ди гъащIэм и зэIу зэ-
пэщыныгъэр зэрепхар. Псэ 
зыІут псори фIыуэ зылъагъу 
ныбжьыщIэр щIыуэпсыр зэри-

хъумэным хущIэкъунущ. Ап-
хуэдэ гурылъ иIэу сабийр къэ-
гъэтэджыныр егъэджакIуэхэм, 
гъэсакIуэхэм ди нэIэ зытетын 
хуей Iуэхугъуэщ. Аращ ди гуп-
жьейхэр зыхуэлажьэр. Абыхэм 
къекIуалIэ еджа кIуэхэм зы-
хуагъасэ дыкъэзыухъуреихь 
ду нейм  химие къэхутэныгъэ-
хэр щрагъэкIуэкIыфу. Апхуэдэ 
щIы кIэкIэ ахэр щIыуэпсым и 
«гъащIэм» нэхъ набдзэгуб дза п -
лъэу кIэлъоплъыф.   Къи  нэ мы-
 щIауэ, зи IэщIагъэ къы хэхы гъуэ 
хъуа еджакIуэ нэхъыжьхэм хи-
миемкIэ ябгъ э дэлъ щIэныгъэм 
нэхъри хагъа хъуэ.

Егъэджэныгъэ-гъэсэныгъэ 
лэ жьыгъэр езыгъэфIакIуэ 
клас сщIыб зэхыхьэхэм, ныб-
жьыщIэхэм папщIэ къызэд-
гъэпэщ  гупжьейхэм Къэхъун 
дэт курыт школ №1-м адэкIи 
зыщиужьынущ. Псори зыхуэу-
нэтIыжар зыщ: гупсысэ узын-
шэ, щIэныгъэ лъагэ, гъэ сэ ны-
гъэ екIу зиІэ щIэблэ къытщIэ-
хъуэнырщ, балигъ   гъащIэм 
хуэгъэхьэзырынырщ, абы лъэ 
быдэкIэ хэгъэувэ нырщ.

КЫРЖЫН Мурзият,
Къэхъун курыт еджапIэ  

№1-м химиер щезыгъэдж.
Аруан щIыналъэ.

ПцIым фIым ухуишэркъым

Шэрэдж район прокуратурэм диIы-
гъащ цIыхухэм ахъшэ яфIэзыды гъуар 
зэрагъэкъуаншэр.

Район прокурорым и дэIэпыкъуэгъу 
 Вовк Алексей арэзы техъуащ Т. теухуа уго-
ловнэ Iуэхум. Ар ягъэкъуаншэ УФ-м и 
 УК-м и 159-нэ статьям и 2-нэ Iыхьэм къы-
щыхьа щIэпхъаджагъэр (гъэпцIэныгъэ, 
нэгъуэщIым и мылъку гъэпцIагъэкIэ 
къыIэщIэхын, абы кIэ а цIыхум хэщIыны-
гъэшхуэ игъуэту) илэ жьауэ. 

ЗэраубзыхуамкIэ, Т., «Ватсап»-р къи-
гъэсэбэпурэ, лей зытехьахэм яхуигъэлъэ-
гъуащ мазэ къэс ахъшэ зэхэзылъхьэну 
гупым къыхыхьэну икIи адэкIэ я чэзур 
къэсмэ, езыхэми ахъшэшхуэ иратыну 
 къигъэгугъащ. Ягъэкъуаншэм и картэм 
цIыхухэм ахъшэр хуагъэхьырт, иужьым а 
цIыхубзым ахъшэр идыгъури, езыр 
зэрыхуейуэ къигъэсэбэпащ.

Судым Т. къуаншэу къилъытащ икIи 

Бадзэуэгъуэм и 27,
махуэку

1922 гъэм Адыгей автономнэ об-
ластыр къызэрагъэпэщащ.

1981 гъэм Къэбэрдей-Балъкъэр 
къэрал мэкъумэш академиер 
къызэIуахащ. Иджы ар Къэбэр-
дей-Балъкъэр къэрал мэкъумэш 
университетщ.

1991 гъэм Къэбэрдей-Балъ-
къэрым щагъэуващ президент 
 къулыкъур.

1924 гъэм къалъхуащ адыгэ 
усакIуэ, драматург Чуякъуэ Джэ-
фар.

1928 гъэм къалъхуащ Социа-
лист Лэжьыгъэм и ЛIыхъужь Iэ-
бубэчыр Нажмудин.

1936 гъэм къалъхуащ медицинэ 
щIэныгъэхэмкIэ доктор, КъБКъУ-м 
и профессор Щомахуэ Алексей.

1940 гъэм къалъхуащ Адыгэ 
Республикэм и цIыхубэ тхакIуэ, 
УФ-м щэнхабзэмкIэ щIыхь зиIэ и 
лэжьакIуэ Чуякъуэ Инус.

1947 гъэм къалъхуащ КъБР-м 
щIыхь зиIэ и артисткэ КIэнэтI 
Лидэ.

1952 гъэм къалъхуащ адыгэ 
тхакIуэ, филологие щIэныгъэхэм-
кIэ доктор, щIэныгъэлI, Адыгэ 
Республикэм щIыхь зиIэ и журна-
лист Къуиикъуэ Асфар.

Дунейм и щытыкIэнур
«pogoda.yandex.ru» сайтым зэри-
тымкIэ, Налшык уэфIу  щыщыты-
нущ.  Хуабэр махуэм градус 28 - 
30, жэщым градус 19 – 24-рэ щы-
хъунущ.

Бадзэуэгъуэм и 28, 
мэрем

Гъуэжь узым ебэныным и ду-
нейпсо махуэщ

1957 гъэм Москва къалэм 
къыщызэIуахащ щIалэгъуалэмрэ 
студентхэмрэ я VI дунейпсо фес-
тивалыр. Абы хэтащ къэрали 
 131-м къикIа ныбжьыщIэ мин 
 34-рэ. «Кабардинка» къэрал къэ-
факIуэ ансамблыр а фестивалым 
и лауреат хъуащ.

1900 гъэм къалъхуащ Сирием 
щыпсэуа жылагъуэ лэжьакIуэ, 
Сорбоннэ дэт университет цIэ-
рыIуэр къэзыуха, «Шэрджэсхэм я 
тхыдэр», «Пащтыхьхэм я бийуэ 
шэрджэсхэм ирагъэкIуэкIа за-
уэхэр» лэжьыгъэхэр зи Iэдакъэ 
къыщIэкIа Сэмгугъу Iэмин.

Дунейм и щытыкIэнур
«pogoda.yandex.ru» сайтым зэри-
тымкIэ, Налшык уэшх къыщешхы-
нущ.  Хуабэр махуэм градус  25 – 
29, жэщым градус 18 – 19 щыхъу-
нущ.

ПщафIэ, шеф-кондитер IэкIуэлъа-
кIуэ Бэбыгуей Фаридэ и Iэзагъэм щы-
хигъэхъуащ икIи и зэфIэкI щигъэлъэ-
гъуащ Москва, Новосибирск, Къэзан 
къалэхэм, Италием, Франджым, Швей-
царием, Ис панием, Германием, нэ-
гъуэщI щIы пIэхэм.

ФАРИДЭ пасэу, иджыри курыт еджа-
пIэм щIэсу, дихьэхащ пщафIэ IэщIа-
гъэм. Дзэлыкъуэкъуажэ и курыт еджапIэ 
№2-м и 9-нэ классыр къиуха нэужь, Пя-
тигорск къалэм и сату-технологие техни-
кумым 2012 гъэм щIэтIысхьащ, дэзыхьэх 
технолог IэщIагъэм хуеджэну. 

Налшык и «Оазис» тыкуэным щIа-
кхъуэ, шей дефэхэкIхэр щагъэхьэзыр и 
къудамэм и лэжьакIуэ, пщафIэ Iэзэ, Фа-
ридэ и анэ дэлъху Уэршыкъуэ Русланщ 
хъыджэбзыр а IэщIагъэм дезыгъэхьэ-
хар. Иджыри япэ классым щIэсу арат, 
Фаридэ Руслан хуэдэу пщафIэ Iэзэ хъуну 
зэрехъуапсэр и анэм щыжриIам. Япэ-
щIыкIэ хъыджэбзыр а IэщIагъэм пэ-
мылъэщынкIэ и анэр тешыныхьами, 
иужьым, 9-нэ классым къыщIэкIыу абы 
хуеджэну мурад щищIым, арэзы те-
хъуащ.

ЕтIуанэ курсым щыщIэсым, Фаридэ 
зэпеуэхэм япэ увыпIэхэр къыщызыхь 
студент жыджэру зыкъигъэлъэгъуат. 
Кондитер цIэрыIуэ Сучковэ Еленэ я тех-
никумым кърагъэблагъэри, шоколад 
кIэнфетхэр зэрагъэхьэзырым теухуа 
мастер-классхэр махуитхукIэ итащ. Ита-
лием щекIуэкIыну зэпеуэм я студентитI 
ягъэкIуэну Сучковэм къащыхуигъэлъа-
гъуэм, техникумым и студентхэм щыщу 
абы хэтынухэр къыщыхахым, Фаридэ 
хэхуащ япэ ирагъэщахэм. Зэхьэзэхуэм 
мазитIкIэ зыхуагъэхьэзыращ. Къэрали 
10-м (Японие, Франджы, Италие, Филип-
пины, Урысей, Финляндие, Мексикэ, н.) 
щIигъу зыхэта зэпеуэм япэ увыпIитхур 
къыщызыхьахэм яхэхуат Фаридэ. 

- Зэпеуэр гугъуми, сэркIэ щIэщыгъуэт. 
Абы зэхьэзэхуэ куэд къыкIэлъыкIуащ. 
2015 гъэм Владикавказ щекIуэкIа зэпе-
уэм япэ увыпIэр къыщыщысхьым, Iуэхум 
нэхъри сытригъэгушхуащ, - жеIэ Фа-
ридэ. - Иужьым, Къэзан, Новосибирск 
къыщызэрагъэпэща зэхьэзэхуэхэм са-
гъакIуэри, абыхэми си зэфIэкI щыз-
гъэлъэгъуащ. Апхуэдэу Китайми сы-
щыIащ. 

Владикавказ практикэ щагъэкIуам, 
кондитер IуэхухэмкIэ дунейпсо Iэ щIа-
гъэлI-эксперт нэхъыщхьэ Леленковэ 
Еленэ зригъэцIыхуащ Фаридэ икIи ири-
гъэблэгъащ Москва щекIуэкIыну лъэпкъ 
зэхуаку чемпионатым техникумым и 
цIэкIэ хэтыну икIи зэхьэзэхуэм пашэ щы-
хъуащ. Абы япэ щыхъуащ икIи Хьэрып 
Эмират Зэгуэтхэм, Абу-Даби, щекIуэкIы-
ну дунейпсо чемпионатым хагъэхьэну 
яубзыхуащ. Зэпеуэм зыхуигъэхьэзырыну 
Москва ягъэкIуащ, Сучковэ Еленэ и деж. 
ИкIи абы и унафэм щIэт Шоколад шко-
лым щылэжьэну щригъэблагъэм, арэзы 
хъуащ. Абы ирихьэлIэу Фаридэ техни-
кумыр къиухати, и щIэныгъэм адэкIэ 
пищэн хуейт, еджапIэм и цIэкIэ мыхъу-
мэ, а зэхьэзэхуэм уи щхьэ къыбгъэдэкIыу 
ухэт хъуртэкъыми. Москва технологием-
рэ управлениемкIэ къэрал университе-
тым, Разумовскэм и цIэр зезыхьэм, «Тех-
нология продукции и организации об-
щественного питания» и факультетым 
щIэтIысхьащ. А еджапIэм и цIэкIэ Абу-
Даби щекIуэкIыну чемпионатым зэрызы-
къыщигъэлъэгъуэнур абы и унафэщIхэм 
къыщащIэм, дауи, гуапэ ящыхъуат. 

- ЕджапIэ нэхъыщхьэ сыщIэтIысхьэжу 
си щIэныгъэм хэзгъэхъуэну, магистра-
турэм сыщеджэну си мурадт, ауэ сы-
щеджэну еджапIэр апхуэдэу псынщIэу 
къыхэсхыну сыубзыхуатэкъым, - жеIэ 
Фаридэ. - Ди гупым хэт цIыхуихым илъэс-
кIэ зыхуэдгъэхьэзыращ чемпионатым. 
Абы хыхьэу Франджым, Швейцарием, 
Испанием я шеф-кондитерхэм я деж 
практикэ дыщыIащ, я мастер-классхэм 
дыкIэлъыплъащ. Къищынэ мыщIауэ, 
гупым хэтхэр мызэ-мытIэу дэр-дэру 
дызэпеуащ, зэпеуэм зыхуэдгъэхьэзыру. 

Чемпионатым зы илъэс ныкъуэ иIэжу 
Фаридэ мурад ищIащ зэхьэзэхуэм 
хэмытыну. Абы пищащ Сучковэ Еленэ и 
Шоколад школым щылэжьэным. Мос-
ква 2016 гъэм щекIуэкIа Modern Bakery  
чемпионатым «Лучший кондитер – деко-
рирование тортов» унэтIыныгъэм япэ 

увыпIэр къыщихьащ икIи Цюрих щыIэ 
Richmont школым щеджэну хуит зыщI 
сертификатыр тыгъэ къыхуащIащ. А гъэ 
дыдэм и гъэмахуэм абы кIуэри и щIэны-
гъэм щыхигъэхъуащ зы тхьэмахуэкIэ. 
Зэхьэзэхуэм и къызэгъэпэщакIуэхэм 
нобэр къыздэсым фIы щIэ яхуещI, и зэ-
фIэкIым зригъэу жьынымкIэ IэмалыфI 
къызэрыратамр э IэфIыкIэхэм я гъэ-
хьэзырыкIэм и щэху куэд къызэры-
щищIамрэ папщIэ. Ита лием 2017 гъэм 
щекIуэкIа «Королева выпечки» зэпеуэми 
кондитер-шоколатье сертификатыр къы-
щихьащ. Абы хыхьэу игъэхьэзыра 
IэфIыкIэм зы метррэ сантиметр 20-рэ и 
лъагагът. И закъуэуи гупым хэтуи Фа-
ридэ плIэнейрэ и зэфIэкI щигъэлъэ-
гъуащ Италием кондитер гъуазджэмкIэ 
щекIуэкIа чемпионатхэм. Германием 
щыIа «Кулинарный поединок» зэхьэ-
зэхуэми ар тIэунейрэ етIуанэ щы хъуащ. 
Ещанэу абы щыхэтам, 2020 гъэм, и 
лэжьыгъэм дыщэ саугъэтыр къыщы-
хуагъэфэщащ. 

Бэбыгуейм Москва и къэрал техникэ 
университетым, Разумовскэм и цIэр 
зезыхьэм и бакалавриатыр къиухри, ар-
дыдэм и магистратурэм и щIэныгъэм 
щыпищащ. Иужьым, Урысей биотехно-
логие университетым щIэтIысхьэжри, 
магистратурэр абы къыщиухыжащ. Шо-
колад школым къыIукIыжауэ, нобэ а 
еджапIэм хьэщIэщ, хьэрычэт IуэхухэмкIэ 
и кафедрэм и ассистенту, эксперту що-
лажьэ, ехъулIэныгъэфIхэр иIэу. Иджы 
Фаридэ студентхэр дунейпсо чемпио-
натхэм хуегъэхьэзыр. И хъуэпсапIэ нэ-
хъыщхьэр - Къэбэрдей-Балъкъэрым 
къи гъэзэжу ди щIыналъэм щылэ жьэ-
нырщ, и уней хьэрычэт IуэхущIапIэ къы-
щызэIуихыжыну. 

- Кондитерхэм IэфIыкIэ яфIэмыфIу 
жыхуаIэр пэжкъым. Си щхьэкIэ сфIэфI 
дыдэщ, езгъэлейкъым ахъумэ, - жеIэ 
Фаридэ. - Шоколадыр апхуэдэу сфIэ-
фIыщэкъым, ауэ пхъэщхьэмыщхьэхэкI 
зыхэлъ тортхэр зыхэслъхьэ щыIэкъым. 
Апхуэдэхэм я фIагъыр къэспщытэныр си 
лэжьыгъэм хохьэри, зэрезмыгъэлеиным 
сыхущIокъу. IэфI сигу къыщихьэкIэ, фо-
шыгъур зэрызгъэмэщIэным е абы и 
пIэкIэ нэгъуэщI шхыныгъуэ гуэркIэ, пса-
лъэм папщIэ, пхъэщхьэмыщхьэ гъэ-
гъуакIэ зэрызызгъэнщIыным сыпылъщ.

Зи мурадхэм ерыщу хуэкIуэ, зи зэ-
фIэкIым хэзыгъахъуэ хъыджэбз жы-
джэрым адэкIи ехъулIэныгъэхэр иIэну ди 
гуапэщ!

ТЕКIУЖЬ Заретэ. 

Гъэмахуэр фIыуэ зымылъагъу 
къэгъуэтыгъуейщ: хуабэщ, ды-
гъэпсщ, псы Iуфэхэр гухэхъуэ-
гъуэщ, арщхьэкIэ зыщыдгъэгъуп-
щэ хъунукъым а дуней дахэ зэщIэ-
гъэгъам дызэрыщимызакъуэр. 
Дэ нэкIи бадзэхэр, цIыв цIыкIухэр, 
ар гъуейхэр щызолъатэ, къыпте-
тIысхьэу къызэродзэкъэным 
 хэ ту. Абыхэм мыхьэнэшхуэ 
едмыт щхьэ кIэ, а дызэригугъэм 
хуэдэу шынагъуэншэкъым. Ара-
щи, дэтхэнэ зыми ищIапхъэщ 
апхуэдэхэм уазэ рыпэ щIэ тынур.

 
БАДЗЭ дамэ кIыхьхэмрэ цIыв-

хэмрэ шынагъуэншэщ - ахэр дза-
къэркъым. Аргъуейр зрашалIэ цIы-
хум и лъым хэт витамин, химие 
пкъы гъуэ зэмылIэужьыгъуэхэм 
ящыу  мэм. Лъыр къыщIэфыкIы-
ным ахэр сыткIи хуэщIащ. ЦIыхум и 
щIыфэм ахэр щытетIысхьэ къудейр 
зыхащIэркъым, я шэрэзыр зды-
хаIур езыхэм къапкърыкI анесте-
зие пкъыгъуэмкIэ ягъэундэращ-
хъуэри. 

Урысейм и мэзхэм, паркхэм, 
лъэс зекIуапIэхэм щыкуэдщ хъум-
пIэцIэдж гъуэплъыфэ инхэр. Ахэр 
къыщодзакъэкIэ мэуз икIи а дзэ-
къа пIэхэм кърикIуэнкIэ хъунур зы-
ми ищIэркъым. Псалъэм папщIэ, 
ал лергие зэуэ къуитынкIэ мэхъу 
хьэдзыгъуанэм, бжьэм, хьэдзы-
гъуанэшхуэм, къэдыр дзэлым; 
 хъумпIэцIэджым, тарантул шын-
дыр хъуо лIэужьыгъуэм, скорпи-
оным щхъухь къыпхакIэнущ; гъуа-
нэдэ сыр, цIыв лIэужьыгъуэ 
щхьэхуэхэр, аргъуейр, мэлхьэпIа-
тIэр, бадзапцIэр, гъудэ бадзэр, 
уеблэмэ а зы ми зэран хуэмыхъуу 
ди гугъэ бадзэр зэдзакъэ щIыфэр 
къэпщынкIэ, плъыжьу къилъэ-
лъынкIэ, узынкIи шхэнкIи мэхъу, 
иужькIэ бетэмалу е екIуэнри 
хэлъщ. АтIэ сыт ап хуэдэхэм деж 

занщIэу щIапхъэр?
ХъумпIэцIэджыр къодзакъэр-

къым, къызэрыптетIысхьэу щхъу-
хьыр къыпхекIэ, аращ зэуэ къы-
щIыхэузыкIри, бадзапцIэм и дзэ-
къапIэм нашатыр спирт щыфхуи, 
мыл тIэкIу тефлъхьэ. Аргъуейм и 
дзэкъапIэр хужьщ, ихъуреягъыр 
плъыжьу къекIуэкIыу - йодыр и 
сэбэпщ. МэлхьэпIатIэм дзэкъапIэр 
анестезиекIэ егъэундэращхъуэ, ар-
гъуейм зэрищIым хуэдэ къабзэу, 
абы къыхэкIыу зыхэпщIэркъым 
икIи шхэркъым. ТIум щыгъуэми, 
дохутырым егъэлъэгъун хуейщ - 
аллергие, дерматит хуэдэхэр къри-
кIуэныр зэрышынагъуэр ауэ къэ-
гъэнауэ, абы пкърытынкIэ мэхъу уз 
зэрыцIалэхэр. Гъудэ бадзэр зэдзэ-
къар содэпскIэ, ар гъунэгъуу 
щымыIэмэ, IупскIэ плъэщI хъунущ, 
мыл кIэрыплъхьэнри зэран-                 
къым.

Сыт хуэдэ дзэкъапIэ ирехъуи, 
япэу гу зылъытапхъэр шэрэзыр 
къы хэнарэ къыхэмынарэщ. Ар 
хэлъмэ, къыхэхын хуейщ. ИтIанэ, 
сабынкIэ фтхьэщIи, спирт щыфхуэ. 
Щхъухьыр псынщIэу Iэпкълъэп-
къым хэмыхьэн щхьэкIэ мыл те-
флъхьэ дакъикъэ 15 - 20-кIэ. Мыу-
зын, мышхэн папщIэ анальгетик 
(парацетамол) фефэ, дзэкъапIэ-
хэм щахуэхэри щыIэщ. Сыхьэт ны-
къуэ хуэдизкIэ цIыхум и щытыкIэм 
фыкIэлъыплъ - аллергие къритын-
кIэ шынагъэ щыIэмэ, абы и хущ-
хъуэр етыпхъэщ. Апхуэдэу сэбэпщ 
пкъыгъуэ зэранхэр Iэпкълъэпкъым 

нэхъ псынщIэу къыхэзыш фо-
шыгъу шейр, псы куэдыр. Дохутыр-
аллергологхэм чэнджэщ зэратым-
кIэ, аллергием напIэхэр, нэ лъаб-
жьэхэр къегъэпщ, машхэ. Апхуэ-
дэхэм деж Iэмал зэриIэкIэ уетIэхъу 
хъунукъым. Ахэр зыгуэркIэ къитхъ-
мэ, уз зэрыцIалэм хуэ кIуэнкIэ зы-
хуэIуа щыIэкъым, ар бгъэхъужыну 
нэхъ гугъущ.

Гъэмахуэ щыхъукIэ хьэпщхуп щ-
хэри щыIэнщ. Псом нэхърэ нэ-
хъыфIыр зи зэран къывэкIынкIэ 
 хъунухэм защыфхъумэнырщ: 
 къуацэхэм, мэзылъэхэм къапэф-
кIухь, зывгъэпсэхуну фыщыкIуэкIэ 
IэфIымэ, удз гъэгъахэм я мэхэр 
къызыкIэрих дыху зытевмыутхэ, 
фи щхьэмрэ Iэпкълъэпкъымрэ 
щIэзыуфэ, зи Iэгъуапэхэр, зи лъа-
пэхэр зэхуэщIа щыгъын тынш 
щыфтIагъэ, фызыхуеинкIэ хъуну 
хущхъуэхэр, мазхэр къыздэфщтэ. 
БжьаIуэм фыщыкIуэкIэ зэры-
зыфхуэпэн хуейм щхьэхуэу зыщыв-
гъэгъуазэ. КъэфкIухьауэ унэм 
фыщыщIыхьэжкIэ, Iэмал имыIэу 
фи щIыфэр, фи щыгъынхэр 
щIэфп щытыкI, зыгуэрхэм зыкIэра-
укIауэ кIэрысынкIэ мэхъу. ЦIывхэр 
дзакъэркъым жытIэ щхьэкIэ, 
иджырей зэманым зыми дзыхь те-
пщIэ хъужыркъым, апхуэдизу 
псын щIэу дунейм зэхъуэкIыны-
гъэхэр къыщохъури. Псалъэм па-
пщIэ, псоми фIыуэ ялъагъу мэш-
бэвхэр, я тхыцIэр плъыжь-къуэлэну 
лъэс зекIуапIэхэм ущызэрамы-
гъакIуэу тес цIыв цIыкIухэр илъэс 

куэд ипэкIэ дзакъэу щытакъым. 
Ахэр дэнэкIи щыкуэдт, псы Iуфэхэм 
зызыгъэпскIыу Iус сабийхэм я щы-
гъынхэр я тIысыпIэрэ, псори есэ-
жауэ. Иджы ахэр зыхэпщIэу мэдза-
къэ. Хэт ищIэрэ, дэ дызыщымы-
гъуа зэ хабзэ гуэрхэм тету къы щIэ-
кIынщ ахэри. Абы и зы щапхъэ 
къэт хьынщ - щIэныгъэлI цIэрыIуэ 
Дар вин Чарльз Мадагаскарым 
къы хураха архидее удз гъэгъа дахэр 
зэпип лъыхьу здэщысым, гу  лъ и тащ, 
адрейхэм къащхьэ щы кIыу, абы и 
купсэр  зэрыкIыхь дыдэм. 

- Мыр къыздраха щIыпIэм щыIэу 
къыщIэкIынщ апхуэдизу куууэ ит 
Iэфыр (нектарыр) къизыфыкIыф 
хьэндырабгъуэ пэ кIыхьышхуи, - 
жиIащ абы. Дарвин псэуху апхуэдэ 
хьэндырабгъуэ зыщIыпIи щри-
хьэлIакъым, ауэ илъэс куэд дэкIа 
нэужь, а зэрыжиIам хуэдэу, а щIы-
пIэм ахэр къыщыунэхуащ. А зы ща-
пхъэм къегъэлъагъуэ, щIыуэпсым 
и къэхъугъэ къэс абы пэкIуэжын 
 хуей зэхъуэкIыныгъэхэри къызэ-
рыунэхур: хьэндырабгъуэ пэ кIыхь 
къыщыунэхуакIэ, абы и шхыны-
гъуэр тыншу къришын хуэдэу, а 
щIыпIэм къыщыкI архидеем и 
купсэр кIыхьу къикIыкIын хуейт, а 
иIа теплъэр ихъуэжу, щIыуэпсым 
псэущхьэхэри къэкIыгъэхэри зэры-
щызэпыщIам и щыхьэту. 

ЦIыхухэмрэ мэшбэвымрэ я Iуэху-
ри аращ. А цIывым дзэкъэн щы-
щIидзакIэ, щIыуэпсымрэ ар зи 
псэу пIэ псэущхьэ цIыкIухэмрэ 
цIыхур зыгуэркIэ зэран яхуохъу, за-
хъумэжын хуейуэ. Дуней псом 
пластикыр тез щыхъум, щыщ 
къыхэмынэу ар зышх икIи зыгъэт-
кIуф цIыв лIэужьыгъуэ къэунэхуауэ 
къагъуэтащ. ЩIыуэпсым езым и 
хабзэ иIэжщ, цIыхур хэмытIэщIыхьу, 
зыдригъэкIун хуейуэ. 

ШЭРЭДЖ Дисэ.

условнэу илъэси 2 тралъхьащ.

НаркотикхэкIхэр
игъэкIыным пыщIат

Дзэлыкъуэ районым и прокурорым и 
дэIэпыкъуэгъу Жэрыкъуэ Алим арэзы 
техъуащ РСО-Аланием щыпсэу Ц. теу-
хуауэ къаIэта уголовнэ Iуэхум. Ар ягъэ-
къуаншэ УФ-м и УК-м и 30-нэ статьям и 
3-нэ Iыхьэм, 228-нэ статьям и 4-нэ Iы-
хьэм къыщыхьа щIэпхъаджагъэхэр 
(нар котикхэкIхэр куэду игъэкIыным 
яужь ихьэн) илэжьауэ. 

Зи суд ящIам Ставрополь къалэм щыIэу 
хабзэншагъэкIэ героин зыIэригъэхьащ. 
АдэкIэ, 2022 гъэм и жэпуэгъуэм, таксикIэ 
Ингуш Республикэм кIуэуэ, ар «Малкэ» 
къыщапщытэ постым деж щаубыдащ. 
Къыщащым полицэм и лэжьакIуэхэм абы 
къытрахащ Назрань къалэм щэху гъэтIы-
лъы пIэхэм деж щригъэкIыну игугъа геро-
ин. 

Судым Ц. къуаншэу къилъытащ икIи 
илъэси 9 трилъхьащ, тутнакъхэр ткIийуэ 
щаIыгъ колонием исыну.

УАРДЭ Жантинэ.

Сэри, Дунейпсо Адыгэ 
Хасэми, абы и къуда-
мэхэми хуабжьу жа-
гъуэ тщыхъуащ Къэ-
рэшей-Шэрджэс Рес-
публикэм щылажьэ 
Адыгэ Хасэм и тхьэ-
мадэ Аслъэн Алий и 
щхьэгъусэ Эллэ (Адзын 
Майор и пхъур) гуузу 
дунейм зэрехыжар. Ди 
шыпхъу лъапIэ Эллэ и 
гъащIэр сабийхэр 
егъэ джэным, гъэ сэ-
ным, адыгэ лъэп къым 
хуэлэ жьэным хуэу нэ-
тIауэ щытащ.

Алыхьым долъэIу ду-
нейм ехыжам гущIэгъу 
къыхуищIыну, и гуэ-
ныхь хэр къыхуигъэгъу-
ну, жэ нэт лъапIэр къы-
хуигъэ фэщэну.

КъыщIэна и бынуна-
гъуэм, и Iыхьлыхэм, и 
благъэхэм гуауэр Iэты-
гъуафIэ Тхьэм ящищI, 
ар ящызыгъэгъупщэн 
ямы лъагъуу куэдрэ кIэ-
лъи гъэпсэу.

 СЭХЪУРОКЪУЭ 
Хьэутий,

Дунейпсо Адыгэ 
Хасэм и Тхьэмадэ.

НыбжьыщIэхэм я зэхэщIыкIым зрегъэужь

Тхыгъэр зейм теухуауэ

ГущIыхьэ 
тщыхъуащ

Тхыдэ

Футбол

Абы  дегъэпIейтей

Жыжьэ - гъунэгъу

Къэрал  зэхущытыкIэхэр

«Махуэкум»  и  къыдэкIыгъуэр  
зыгъэхьэзырар  ШАЛ  Мухьэмэдщ.

АдыгэлIым  и  картэ  телъыджэр

Иджы  КъухьэпIэмкIэ
  йокIуэкI

Илъэс къэс нэхъ тпэжыжьэ мэхъу Хэку 
зауэшхуэр. АрщхьэкIэ абы ди къэралым и 
тхыдэм апхуэдизу хэмыгъуэщэжын увы-
пIэшхуэ щиубыдащи, зэпымыууэ къыд-
бгъэделъхьэ щIэ гуэрхэр. Шэч хэлъкъым 
куэдым иджыри дызэрыщымыгъуазэм.

ПСАЛЪЭМ папщIэ, Берлин бомбэхэмкIэ 
еуэным теухуауэ 1941 гъэм и шыщхьэуIум 
Сталиным ищIа унафэр. Ар хэIущIыIу зэ-
рыхъурэ куэд щIакъым. Ещанэ рейхым и 
щыхьэрым щыпсэухэм мазэ псокIэ я псэхэр 
дзапэкIэ яIыгъащ.

1941 гъэм бадзэуэгъуэм и 21-мрэ 22-мрэ я 
жэщым нэмыцэ авиацэр япэу бомбэхэмкIэ 
къеуащ Москварэ абы и Iэшэлъашэхэмрэ. 
Фронтхэм щытыкIэр щыгугъу дыдэ зэманым 
ар къатехьэлъащ совет цIыхухэм. Бийм етын 
хуейт хуэфэщэн жэуап. СССР-м и  Дзэ-Тен-
джыз флотым и авиацэм и унафэщI Жаво-
ронков Семён къыхилъхьащ Берлин бом-
бэхэмкIэ еуэну. Сталиныр арэзы техъуащ 
ВМФ-м и цIыхубэ комиссар Кузнецов Ни-
колай диIыгъа а мурадым. 2018 гъэм и гъэ-
махуэрщ вождым а зэманым къыдигъэкIа 
унафэр нахуэ къыщащIар: «Ныбжьэгъу Во-
допьяновым деж. 81-нэ авиадивизием и пщэ 
изолъхьэ шыщхьэуIум и 8-мрэ и 9-мрэ я 
жэщым е дуней щытыкIэм къыщезэгъ къы-
кIэлъыкIуэ махуэхэм Берлин еуэну. Бом-
бэхэм я мызакъуэу мафIэсхэр къэзыгъэхъу 
лагъымхэри фIэкIыпIэ имыIэу ирадзыхын 
 хуейщ»…

Ауэ унафэ пщIыныр куэдкIэ нэхъ тыншщ,    
ар бгъэзэщIэным нэхърэ. Берлин жыжьэт, 
нэмыцэ ПВО-хэм уапхрыкIыу абы уе кIуэ-
лIэфыныр уи нэгу къыщIэбгъэхьэну гугъут. 
Ар техникэ и лъэныкъуэкIи яхузэфIэкIыну-
тэкъым. Ауэ унафэр тхылъымпIэм къинэ 
 хъунутэкъым.

ХэкIыпIэ зимыIэ щыIэкъым

Ар къагъуэтащ. ЦIыхубэ комиссар Кузне-
цов къыхилъхьащ Моозунд архипелагым и 
дзэ аэродромхэм ящыщ зыр къагъэсэбэ-
пыну: нэгъуэщIкIэ Берлин улъэIэсыфынутэ-
къым. Псом хуэмыдэу къезэгъырт Балтие 
тенджызым хэт Сааремаа хытIыгум и аэ-
родромыр. Ауэ абы бомбэзехьэ кхъухьлъатэ  
хьэлъэхэр телъэтыкIыфынутэкъым. ПIалъэ 
кIэщI дыдэм псори ягъэтэмэмащ.

АрщхьэкIэ узрикъуну гъэсыныпхъэхэр 
уиIэу  абы утелъэтыкIкIэ Iуэхур зэфIэкIыртэ-
къым. Фашистыгъуэм унэсыхукIэ лъэ-
пощхьэпо куэд дыдэ къызэбнэкIын хуейт. 
ИпэIуэкIэ Германием и ВВС-хэм я Iэтащхьэ  
Геринг Герман тхьэ иIуат зэи зы бомби Бер-
лин дэмыхуэну. Мурад ящIащ зэрахузэ-
фIэкIкIэ нэхъ лъагэу дэкIуейуэ лъэтэну. Ар 
зыхуэгъэзар гурыIуэгъуэт: километри 7-кIэ 
дэкIуеймэ,  нэмыцэхэм я ПВО-хэри зэрызауэ 
кхъухьлъатэхэри къалъэIэсыфынутэкъым: 
ахэр километри 4 - 5-м къыфIэкIыфыртэ-
къым. Бомбэхэр дадзэу къагъэзэжын хуейт, 
арщхьэкIэ абы ди кхъухьлъатэзехуэхэр егуп-
сысыртэкъым: нэхъыщхьэр Сталиным  и 
унафэр ягъэзэщIэнырт…

Мыри зыщыбгъэгъупщэ хъунутэкъым: 
 метр мини 7-кIэ удэкIуеймэ, щIыIэр градус    
35 - 40-м нэсырт. Кхъухьлъатэ кIуэцIми щы-
нэхъ хуабэтэкъым. КIэщIу жыпIэмэ, апхуэдэ 
лъэбакъуэм утегушхуэн папщIэ жыру 
ущытын хуейт.

Апхуэдиз и лъагагъыу уэгум итми, фрон-
тым зэрызэпрыкIыу нэмыцэхэм гу къылъа-
тащ. АрщхьэкIэ къеуакъым: бийм и фIэщ 
 хъуртэкъым  советхэр  мыпхуэдэ Iуэхум 
 тегушхуэну - псоми я гугъэт езыхэм яйхэм я 
Iуэху зэфIагъэкIыу къагъэзэжауэ.

ДБ-ЗФ кхъухьлъатэ хьэлъэхэр 15 хъурт, 
 гупищу гуэшауэ. Ягъэува зэманым ахэр 
 Берлин нэсащ. Къалэр жей IэфIым хэтт, 
уэрамхэм дэтыр иужьрей трамвайхэм я за-
къуэт. Нацист Германием и щыхьэрым щы-
тыкIэм напIэзыпIэм зыщихъуэжащ: абы те-
щэщащ килограмм 250-рэ зи хьэлъагъ 
 бомбэхэр, щIыпIэ куэдыр мафIэсхэм зэщIа-
щтащ. Къалэр плъыжьыгъэм ириIат. 
 Кхъухьлъатэхэм ящыщ зым и радист Кро-
тенкэ Василий Москва къыхуиIуэхуащ 
пщэрылъ щащIа къалэнхэр зэрагъэзэщIар.

ЦIыху гужьеяхэр я унэхэм къыщIэжырт. 
Нэмыцэ ПВО-хэм зыкъащIэжыхукIэ зэман 
дэкIащ. ИужькIэ ахэр мыувыIэу уафэм дэ-
уейуэ хуежьащ, арщхьэкIэ къикIа щыIэтэ-
къым: уэгум совет кхъухьлъатэхэр къы-
щызылъыхъуэ прожекторхэр километри 7-м 
нэскIэ «дэплъеифыртэкъым»,  шэхэри нэ-
сыртэкъым.

Зыри яхэмыщIу кхъухьлъатэ псоми къа-
гъэзэжащ зытелъэтыкIа аэродромым.

Нэху ща иужь нэмыцэ властхэм ялъэгъуащ 
къэхъуа узижагъуэныр. Абы щыгъуэми 
 къагурыIуат совет кхъухьлъатэхэр дяпэкIэ 
къызэрыкIуэнур. ЦIыху гужьеяхэр зэтрау-
IэфIэн папщIэ зыгуэрхэр къагупсысын  хуейт. 
УкIытэншэу пцIы яупсыну мурад ящIащ - со-
вет кхъухьлъатэхэр Берлин зэрытеуар 
 ябзыщIащ. Фашист пропагандэм и зэфIэкI 
псори ирихьэлIащ хэщIыныгъэхэр мащIэу 
къыщагъэхъуным. СМИ-хэм жаIащ жэщым 
Берлин инджылыз бомбэзехьэу 50 къеб-
гъэрыкIуауэ икIи абыхэм ящыщу 6-р «къа-
руушхуэ зыбгъэдэлъ нэмыцэ ПВО-хэм 
 къраудыхауэ». АрщхьэкIэ нэмыцэ пропаган-
дэм и «адэ» Геббельс мыбдеж и Iуэху къы-
щикIакъым. Абы пцIы зэриупсыр сэтей къи-
щIащ Лондон и радиом: «Хьэлэмэтщ икIи 
 телъыджэщ Берлин дызэрытеуам теухуауэ 
герман СМИ-хэм ягъэIуахэр. Абы щыгъуэми, 
шыщхьэуIум и 7 - 8-хэм инджылыз авиацэр и 
аэродромхэм телъэтыкIакъым дунейр зэ-
рыкIагъэпшагъэм къыхэкIыу».

Апхуэдэу щыхъум, фашист унафэщIхэм 
 нэгъуэщI зыри къахуэнэжакъым  советхэр 
Берлин зэрытеуамкIэ заумысыжын фIэкIа. 
ИужькIи белджылы мызэ-мытIэу къэхъуащ 
нэмыцэ ПВО-хэр зэрызэфIэкIыншэр. 1941 
гъэм шыщхьэуIум и 8-м къыщыщIэдзауэ фо-
кIадэм и 4-р къэсыху совет кхъухьлъатэхэр 
Берлин куэдрэ еуащ. Абы кIэ щигъуэтар 1941 
гъэм и бжьыхьэм фашистхэм Кагул аэ-
родромыр зэхакъута иужькIэщ.

Мэзыр жыг зырызу зэрызэхэтым хуэдэу, 
ТекIуэныгъэри мис апхуэдэ лIыхъужьыгъэ  
теплъэгъуэкIэ зэхэтщ.

Сталиным и лъэхъэнэм 
псышхуэхэр зэпащIэу щы-
тащ кхъухь щызекIуэфыну 
кIэнауэшхуэхэмкIэ. Азие 
Курытым ухуэн щыщIадзат 
Тыркумэн кIэнауэ нэхъыщ-
хьэр. Ауэ Каспий тенджы-
зым къыхыхьэ апхуэдэ ухуэ-
ныгъэр япэу зигу къэкIар 
 пащтыхь Пётр Езанэрщ.

1713 гъэм тыгъэшхуэхэр 
къыхуишэри, императорым и 
деж къэкIуащ тыркумэн къу-
лей Непес Ходжа. ХьэщIэм 
Пётр къигъэгугъащ Хивэ 
 щIыналъэм зыпищIэнымкIэ 
дэIэпыкъуу щытмэ, абы урыс 
хьэпшыпхэр КъуэкIыпIэмкIэ 
жыжьэ - Индием нэсыху - ишэ-
ну.

Нэхъ тэмэму жыпIэмэ, екIуэкIакIэщ - Фин-
ляндиер Атлантикэ Ищхъэрэ блокым ха-
гъэхьащ. Жыжьэ дыIэбэнкъыми, илъэс 
зыбжанэ ипэкIэ ар зыми игу къэкIыххэу 
 щытакъым. Сыту пIэрэ ди гъунэгъуфIу 
 къэгъуэгурыкIуэ Финляндием апхуэдэ лъэ-
бакъуэ ичыныр къызыхэкIар?

СУОМИ - апхуэдэущ езы финхэр я къэра -
лым зэреджэр - нэхъ зэпэщ дыдэ щIыналъэ -
хэм ящыщщ. ЖыпIэну ирикъунщ ООН-м ири-
гъэкIуэкIа къэхутэныгъэхэм япкъ иткIэ ахэр 
дунейм щынэхъ насыпыфIэ дыдэу къызэраб-
жар (пэжу, езыхэм апхуэдэу зыкъалъытэжыр-
къым). 1945 гъэм совет егъэджэкIэм техьа 
Финляндием мы IэнатIэм дунейм япэ увыпIэр 
щиубыдащ икIи ар шэч къызытумыхьэнщ. А 
псоми я фIыгъэ хэлъщ ар зыми гуэмыхьэным 
теухуа политикэм быдэу зэрытетам икIи, дауи, 
СССР-м, иужькIэ Урысейм купщIафIэу къы-
зэрыдэлэжьам. Ауэ дызыщыгъуазэ щхьэу-
сыгъуэхэм къыхэкIыу «КъухьэпIэ зэкъуэтыр» 
ди къэралым къыщытегуплIа зэманым 
 къыдрагъэжеижауэ къыщIэкIынущ къытхуаIа 
гужьгъэжь гъэтIылъахэр. 

Ахэр къыщежьащ 1940 гъэм. А илъэсым и 
гъатхэм ЩIымахуэ зауэм кIэ езыта зэгу-
рыIуэныгъэм Iэ щытридзэм Финляндием и 
президент Каллио Кюсети жиIауэ яIуэтэж: 
«Мы тхылъымпIэм Iэ щIэзыдз си Iэр фIре-
гъукI». КъыхуищIащ: мыгувэу инсульт хъури, и 
Iэр къыдэмыбзу къэнащ, къипсэужа щы мы-
Iэуи лIащ. ЕтIуанэ дунейпсо зауэм Ещанэ 
 рейхым и лъэныкъуэу хэта Финляндиер 1944 
гъэм и фокIадэм СССР-м къекIужыным  теухуа 
зэгурыIуэныгъэм Совет Союзым къыщигъэ-
увхэм къеджа иужь, ахэр апхуэдизу и жагъуэ 
 хъуати, премьер Хатчелль Антти гуэрми ин-
сульт къеуэлIащ. АрщхьэкIэ хэкIыпIэншэт. 
Хьэуэ, щIыналъэ и лъэныкъуэкIэ Суомим 
фIэкIуэдыр мащIэ дыдэт, арщхьэкIэ къэзы-
гъэпуду къалъытэхэри яхэтт: Финляндиер хэ-
щIапIэ зыщIа совет цIыху щIэпхъуэжахэр 
 къратыжыну, дыгъуасэ лIыхъужьу ягъэвууэ 
щытахэм зауэ зэрызэхаубламкIэ ягъэкъуан-
шэу суд тращIыхьыну, совет тенджыз базэ ща-
ухуэн папщIэ Хельсинки километр 30-кIэ 
фIэкIа пэмыжыжьэу бэджэнду щIы къыщы-
хупачыну. Зыгуэрурэ зэхуагъэхъуащ. Нэхъы-
бэу къуаншэу къыщIрагъэдза экс-президент 
Рюти Ристо илъэси 10 тралъхьащ, ауэ хуа-
гъэгъури, 1949 гъэм хуит къащIыжащ.

Ди къэралым и дежкIэ мыхьэнэшхуэ зиIэр 
Зэныбжьэгъуным, зэдэлэжьэным икIи зэдэ-
Iэпыкъуным теухуауэ СССР-мрэ Финлян-
диемрэ 1948 гъэм мэлыжьыхьым и 6-м Iэ 
зытрадза зэгурыIуэныгъэрт. Абы Суомим 
 къалэн щищIырт, Совет Союзым зауэ къра-
щIылIэ хъужыкъуэмэ, Хельсинки Москва сыт и 
лъэныкъуэкIи къыдэIэпыкъуну. Финхэри хи-
лъафэртэкъым: ахэр къагъэгугъат социализм 
яухуэным ирамыхулIэну, езыхэм я хьэпшып -
хэр ди деж щащэну, зыхуеинухэр гъунап-
къэншэу къыщащэхуну.

Мис апхуэдэу къежьащ «Паасикивирэ Кек-
коненрэ я гъуэгукIэ» зэджэр. Иджы лъэны-
къуэхэр зэпызыщIэр гъунапкъэм и закъуэтэ-
къым.

Маннергейм зэрихъуэкIри, 1946 гъэм и гъат-
хэпэм Паасикиви Юхо президент хъуащ икIи 
къухьэпIэ политикхэм ящыщу япэу Ленин 
 орденыр зратар аращ.

Кекконен Урхо ижьрабгъу политикыу къе-
жьащ, Граждан зауэм и лъэхъэнэм фин боль-
шевикхэр зэтезыукIахэм яхэтащ. АрщхьэкIэ 
1946 гъэм юстицэмкIэ министру ягъэува иужь 
и гупэр СССР-м и дежкIэ къигъэзащ. Ар Ста-
лин Иосиф игу ирихьащ, уеблэмэ, иригъэбла-
гъэри, куржы шагъыркIэ игъэхьэщIащ. Пэжу, 
абы нэхъ къищтэр фадэ нэхъ гуащIэхэрт. Ар 
Урхо 1954 гъэм къигъэлъэгъущ Финляндием и 
премьер-министр хъуа иужь икIи аркъэмрэ 
хьэмэмымрэ къигъэсэбэпурэ, совет унафэщI 
Хрущев Никитэ ныбжьэгъу къищIащ.

НАТО-м къыбгъэдэкI шынагъуэм къыхэкIыу 
ипэIуэкIэ километр зэбгъузэнатIэу щэм щIигъу 
зыIыгъ Порккала-Удд базэр ипэIуэкIэ яухуат. 
Ар и хэщIапIэт совет тенджыз лъэсырыкIуэ 
 дивизием. Хрущевым къилъытащ зэхуэгъэ-

кIуатэ щыIэн хуейуэ: «Сэ сегупсысащ ди дзэ 
базэ финнхэм я щIыналъэм итын хуэмейуэ. 
Абы къокI сэ цIыкIу я пщэхэм щIэдгъэувауэ. 
Дауэ ди базэ Финляндием щыIэу езыхэм я 
 къарухэр хамэ щIыналъэхэм ирашыжыну 
 американхэр къызэрыхуедджэнур? Абы, 
 къэтщтэнщи, США-м и базэхэм Тыркум ща -
гъэ защIэ къалэным хуэдэ дыдэ и пщэ дэлъщ». 
А щапхъэр къезэгъыртэкъым: Америкэр Тыр-
кум километр мин IэджэкIэ пэжыжьэт, Фин-
ляндиер Ленинград къегъэщIылIат. ИтIани 
Порккала-Удд зэхуащIыжащ 1956 гъэм 
щIышылэм и 25-м. Абы и жэуапу финнхэм 
илъэс 20 къыпащащ ипэкIэ зи гугъу щытщIа 
зэгурыIуэныгъэм. АрщхьэкIэ къэралитIым я 
зэхущытыкIэхэм зэуэ зыкъызэрадзэкIащ фин 
социал-демократхэм я пашэ Фагерхольм 
Карл-Август 1956 гъэм и гъатхэпэм Суомим и 
премьер-министр къулыкъур зэрыIэрыхьэу, 
США-м гъунэгъу хуэхъуным теухуа политикэр 
иригъэжьа икIи НАТО-м хыхьэным теухуа 
Iуэхур къиIэта иужь. Ар псынщIэу къыжьэ-
дакъуащ. Москва ягуригъэIуащ НАТО-м и 
дзэхэр ФинляндиемкIэ къыкIуэцIрыкIыу щыт-
мэ, къарур къызэригъэсэбэпынур. Абы къы-
дэкIуэу Суомим фIэкIуэдырт СССР-м щиIэ 
псори.

Зэуэ министри 6 я къулыкъум трагъэкIри, 
щытыкIэр зэфIахащ.

Нэхъыщхьэращи, 1956 гъэм и гъатхэпэм 
Финляндием и президент хъуащ фIыуэ ялъэ-
гъуа Кекконен. Абырэ Хрущевымрэ хьэмэ -
мым щызэдефакIэт. Ар нэмысыншагъэу къи-
лъытэри, Молотов Вячеслав КПСС-м и ЦК-м 
1957 гъэм и жэпуэгъуэм иригъэкIуэкIа Плену-
мым совет унафэщIым къыщытехъущIыхьат. 
«Хрущевыр жэщыр сыхьэтищым Финляндием 
и президентым и деж хьэмэмым кIуэри, абы 
щIэсащ пщэдджыжьым сыхьэти 6-м нэсыху-
кIэ». АрщхьэкIэ абы щыгъуэм езы Молотовми 
зи пашэ гупми я зэманыр иухакIэт, нэхъыбэм 
Хрущевыр даIыгът.

КIэщIу жыпIэмэ, Хрущевымрэ Кекконенрэ 
зэкъым зэгъусэу хьэмэмым зэрыкIуар.

Iуэхум хэзыщIыкIым и дежкIэ мыбы гъэщIэ-
гъуэн гуэри хэлъ хуэдэкъым. Хьэмэмым увы-
пIэшхуэ щеубыд финнхэм я гъащIэм. Мыбы, 
хэбгъэзыхьмэ, правительствэм и зэIущIэхэри 
щыщрагъэкIуэкI къохъу, адрей псоми я гугъу 
тщIынкъыми.

Щызэдефэхэм деж Хрущевыр хущIэкъурт 
Финляндиер социализм зыужьыныгъэ гъуэ-
гум тригъэхьэну, арщхьэкIэ Кекконен хуте-
чыртэкъым. Апхуэдэхэм дежи зэрыгъэгуб-
жьыртэкъым, уеблэмэ, нэхъри зэхуэгуапэт. 
СССР-м и фIыгъуэхэм зэрыхэсым къыхэкIыу 
Суомир яхыхьат къэрал къулей дыдэхэм.

Хрущев зэрытрахуар и ныбжьэгъуфIым, 
 дауи, и жагъуэ хъуат, ауэ абы теухуауэ екIи 
фIыкIи зы псалъэ къыжьэдэкIакъым. Мыгу-
вэуи Брежнев Леонид апхуэдэ дыдэуи и ефэ-
гъуфI хъуащ, ауэ афIэкIа Iуэхум хьэмэм хэты-
жакъым. Кекконен нэхъ и гъунэгъуу щытар 
 совет премьер Косыгин Алексейщ. Финнхэм 
сыт щыгъуи ягу къеуэу къекIуэкIащ ЩIымахуэ 
зауэм Выборг зэращыIэщIэкIар. Абыи Iэмал 
къыхуагъуэтащ, а щIыпIэм тIуми зэдай Све-
тогорск целлюлозэ-тхылъымпIэ комбинат 
абрагъуэ щаухуэри. Хэбгъэзыхьмэ, абы ха-
щIыхьа хьэмэмым щызэдефащ Косыгинымрэ 
Кекконенрэ.

КъэралитIым я зэхущытыкIэхэр апхуэдэу 
 хуабэу щытыжакъым СССР-р лъэлъэжа иужь. 
Ауэ ахэр зэтраIыгъэрт, нэхъ чэнж хъуами, Iэ-
натIэ куэдым зэрыщызэдэлажьэм. Пэжу, гу 
лъыптэрт Финляндием ЩIымахуэ зауэм къри-
кIуахэм хэплъэжыну, ахэр зэрахъуэкIыну 
къэзыгъэувхэм я бжыгъэм зэрыщыхэхъуэм.

Кекконен Урхо и ужькIэ президент къулы-
къур 1982 гъэм зыIэрыхьа Койвистэ Маунэ 
жиIэгъащ: «Зауэ гущIэгъуншэхэм Финлян-
дием и цIыхубэр ирагъэсащ лъэпкъ цIыкIум 
езым и гъунэгъушхуэм и сэбэп зыхэлъхэр 
 къилъытэн икIи хы адрыщI къикI дэIэпыкъуны-
гъэм, абы и нэфI зыщигъэхуэным щыгу-
гъыным къыпыкIын зэрыхуейм».

Псалъэ пэжхэщ, ауэ тхыдэм и къэгъэ-
шыпIэхэм щащыгъупщэж щыIэщ. Ар хыбо-
лъагъуэ Суомим мы зэманым щекIуэкIхэм.

Пащтыхьым хуабжьу игу 
ирихьащ Каспий щежьэу Хи-
вэ, Бухара, Индием кIуэ кIэ-
науэ тIыным и Iуэхур. А зэ-
маным къалъытэрт а щIына-
лъэхэм ПерсиемкIэ фIэкIа 
умыкIуэфыну. Ауэ Непес жи-
Iэрт Амударья утету кхъухькIэ 
удэкIуеймэ, Индием нэхъ тын-
шу унэсыну.

Пётр Езанэм и унафэкIэ 
1714 гъэм къэзакъ 1500-рэ зы-
хэт дзэ гъуэгу техьащ къэбэр-
деипщ Бекович-Черкасский 
Александр пашэу. Иужьрейм 
Европэм щIэныгъэфI щыз-
ригъэгъуэтат, абы кIуэн и 
пэкIи чыристан диным ихьат. 
Гупышхуэм я гъусэт геоде-
зистхэр, картографхэр, бгы-
хэм зэрелэжьыну щIыкIэм 

хэзыщIыкI IэщIагъэлIхэр. 
Илъэси 3-м нэскIэ къэху-
такIуэхэм щIащыкIащ иджы-
рей Тыркумэнымрэ Узбекис-
танымрэ я ищхъэрэ лъэны-
къуэр, Каспий и Iуфэм быда-
пIитI IуащIыхьащ. Абыхэм 
къащIащ Амударья, Каспийр 
мыхъуу, Арал тенджызым 
зэрыхэлъэдэжыр - нэхъапэм 
абы щыгъуазэу щытакъым. 
Мис абы щыгъуэщ тенджызи-
тIыр кIэнауэкIэ зэпащIэну 
Пётр Езанэм игу къыщыкIар: 
«Санкт-Петербург и деж къы-
щыщIэдзауэ бухъар эмирым 
и деж нэсыху хьэпшыпхэр 
яшэн папщIэ».

Каспий и Iуфэхэм ехьэлIауэ 
къахута псори щыхьэрым 
 ирагъэхьри, гупым Хивэ и 

лъэ ныкъуэмкIэ яунэтIащ. Ар-
щхьэкIэ къэзакъхэм ящыщу 
къэзыгъэзэжар мащIэ ды дэщ 
- езы къэбэрдеипщри яхэ ту 
ахэр Хивэ и хъаным бзаджа-
гъэкIэ къиукIащ: гуапэ дыдэу 
иригъэблагъэри, псори игъэ-
бэ лэрыгъащ. Илъэс дэ кIа 
иужь къэхъуар Санкт-Петер-
бург щыжиIэжащ телъы джэу 
къелу къалащхьэм нэ-
сыжыфа къэзакъ Ахметов 
Иван.

1717 гъэм Париж щыIэу 
Пётр Езанэм франджы еджа-
гъэшхуэхэр щыгъуазэ ищIащ 
Каспий тенджызым и къуэ-
кIыпIэ лъэныкъуэмкIэ щыIэ 
щIыналъэр зыхуэдэм. Ар ап-
хуэдизкIэ я дежкIэ щIэти, ака-
демикхэм телъыджэ ящы-

хъуащ, езы пащтыхьри Па -
риж академием хагъэхьащ.

ЗэратхыжымкIэ, лIэным 
ипэкIэ, Пётр Езанэм жиIауэ 
къаIуэтэж Бекович-Черкас   - 
с кий Александр илъ ищIэжы-
ну зэрыхунэмысар хуабжьу 
игу къеуэу.

АрщхьэкIэ, ди жагъуэ зэры-
хъунщи, иужькIэ Бекович-
Черкасскэм и картэр Уры-
сейм щыбзэхри, абы зэфIи-
гъэкIа лэжьыгъэр псынщIэу 
щащыгъупщэжащ. Илъэс 
250-рэ дэкIа иужьщ ар фран-
джы  архивхэм къыщыха-
гъуэтэжар. Телъыджэщ, ауэ 

къэбэр деипщым и картэр 
щIэныгъэм и иужьрей ехъу-
лIэныгъэхэр я лъабжьэу зэха-
лъхьа иджы рейхэм къазэ - 
ры щхьэ щыкI щыIэкъым - 
псори тэмэму къыщыгъэлъэ-
гъуащ.

Каспийрэ Арал тенджы-
зымрэ зэпызыщIэ кIэ науэ 
дэтIыкIыным теухуа лэжьы-
гъэр, ищхьэкIэ зэры щыжы-
тIащи, щызэхаублар совет 
властым и лъэхъэнэрщ. Ар и 
кIэм нагъэсакъым, ауэ Арал 
тенджызым Iисрафыр къы-
хуа гъэкIуащ. Пэжщ, ар нэ-
гъуэщI псалъэмакъщ.

ДжэгугъуипщIым топ 
63-рэ гъуэм дагъэкI!

 Къэбэрдей-Балъкъэрым футболымкIэ и чемпионатым 
 и гуп нэхъыщхьэм зэхьэзэхуэр зэрыщекIуэкIыр

Дж.

12
13
12
12
14
14
14
12
12
13
13
12
14
13
14

Къ.

11
11
9
7
6
6
5
4
3
4
3
2
2
2
2

З.

1
1
2
3
3
2
3
3
5
1
4
4
4
3
1

Т.

48-9
51-15
28-9
25-15
37-25
27-33
43-35
25-32
24-34
32-47
17-27
23-37
22-40
22-42
18-42

О.

34
34
29
24
21
20
18
15
14
13
13
10
10
9
7

ФI.

0
1
1
2
5
6
6
5
4
8
6
6
8
8
11

Командэхэр

1. «Родник»
2. «Искра»
3. «Тэрч»
4. «Малкэ»
5. «Спартак-Д»
6. «Кэнжэ»
7. «Шагъдий»
8. «Ислъэмей»
9. «Урыху»
10. «Шэрджэс»
11. «ЛогоВАЗ»
12. «Акъбащ»
13. «Псыгуэнсу»
14. «Имран»
15. «Дохъушыкъуей»

Къэбэрдей-Балъкъэрым футболымкIэ и чемпионатым 
и гуп нэхъыщхьэм зи чэзу зэIущIэхэр щекIуэкIащ. Псом 
япэу къыхэгъэщыпхъэр иужь джэгугъуипщIым топ 63-рэ 
гъуэм зэрыдагъэкIарщ. КъэщIэжыгъуейщ апхуэдэ къы-
щыхъуауэ щытар. Абы и лъэныкъуэкIэ япэ ит команди-
тIырщ къыхэжаныкIыр - Псынэдахэ и «Родник»-мрэ Алъ-
туд и «Искра»-мрэщ. Мыхэр текIуэ къудей мыхъуу, я хьэр-
хуэрэгъухэр бжыгъэшхуэкIэ ягъэгузавэ. Апхуэдэу джэ-
гуащ «Малкэ» командэри.

ТОП  НЭХЪЫБЭ хьэрхуэрэгъухэм я гъуэм дэзыгъэкIахэр 
Та маев Аланрэ («Шэрджэс») Урыс Аслъэнрэщ («Искра»). 
ТIури 14-рэ къыхэжаныкIащ. ЕтIуанэ увыпIэр зэдагуэш Бэчбо 
 Муратрэ («Родник») Урысбий Ратмиррэ («Шагъдий») - дэт-
хэнэми топ 13 дигъэкIащ. Ещанэм, пщIырыпщI дагъэкIауэ, 
футболистищ щытщ. Ахэр Тэнащ Инал («Урыху»), Апажэ 
Чэрим («Акъбащ»), Хьэшыр Алан («Искра») сымэщ.

КомандэкIэ къапщтэмэ, нэхъыбэрэ къыхэжаныкIар алъ-
туддэсхэрщ (топ 51-рэ). Абы кIэлъокIуэ «Родник»-р, ещанэр 
 Зеикъуэ и «Шагъдийрщ». Зи гъуащхьэр нэхъ быдэу зы-
хъумэхэр Псыгуэнсумрэ Тэрчымрэщ. Мы командитIым топ 
бгъурыбгъущ худагъэкIар. НобэкIэ хамыгъэщIауэ къэнэ жар 
«Родник»-м и закъуэщ. Нэхъ зи Iуэху хэплъэгъуэр джэгугъуэ 
14-м тIэунейрэ фIэкIа текIуэныгъэ къэзымыхьауэ иужь ды -
дэ, 15-нэ увыпIэм, щыт Старэ Шэрэдж къуажэм и «Дохъушы-
къуейрщ». КуэдкIэ нэхъ щIагъуэкъым Бахъсэн и «Имранми», 
«Псыгуэнсуми», «Акъбащми» я Iуэхур. Ауэ, хэт ищIэрэ чем-
пионатым и зэхуэдитIыр иджыри къазэрыпэщылъыр къэп-
лъытэмэ, абыхэм я щытыкIэр ефIэкIуэжынкIи хъунщ. ИтIанэ, 
гу лъытапхъэщ ирагъэкIуэкIа зэIущIэхэм я бжыгъэр 
зэрызэхуэмыдэм.

Щыгъуазэ фыхуэтщIынщ иужь зэIущIэхэм кърикIуа бжы-
гъэхэм: бадзэуэгъуэм и 19-м: «Спартак-Д» (Налшык) - «Ша-
гъдий» (Зеикъуэ) - 4:3, «Шэрджэс» (Шэджэм) - «Ислъэмей» 
(Ислъэмей) - 3:6, «Акъбащ» (Акъбащ) - «Урыху» (Урыху) - 
2:6; бадзэуэгъуэм и 22 - 23-хэм: «Спартак-Д» (Налшык) - 
«Искра» (Алътуд) - 0:4, «Шагъдий» (Зеикъуэ) - «Кэнжэ» 
(Кэнжэ) - 5:2, «Малкэ» (Малкэ) - «Шэрджэс» (Шэджэм) - 7:1, 
«Псыгуэнсу» (Псыгуэнсу) - «Имран» (Бахъ сэн) - 4:4, «Род-
ник» -  «Дохъушыкъуей» - 7:0, «Урыху» - «ЛогоВАЗ» - 1:1, 
«Ислъэмей» (Ислъэмей») - «Тэрч» - 0:3.

ДызыхуэкIуэ зыгъэпсэхугъуэ махуэхэм зэIущIэнухэщ: 
«Псыгуэнсу» - «Дохъушыкъуей», «Спартак-Д» - «Кэнжэ», 
«Шагъдий» - «Имран», «Урыху» -«Искра», «Родник» - «Шэр-
джэс», «Малкэ» - «Тэрч», «Ислъэмей» - «Акъбащ». 

ШАФИЙ  Аслъэн.

Урысей гвардием и управленэу КъБР-м щыIэм и 
лIыкIуэхэр щытекIуащ УФ-м и Лъэпкъ гвардием и дзэхэм 
я Кавказ Ищхъэрэ щIыналъэ округым Iэпщэрыбанэ 
зэхэтымкIэ щыIа чемпионатым. Ар щекIуэкIащ Кис ло-
водск къалэм. 

ЗЭПЕУЭМ хэтащ Лъэпкъ гвардием и къудамэ зэмылIэу-
жьыгъуэхэм я спортсмен лъэщхэу 50-м щIигъу. 

Урысей гвардием и управ ленэу КъБР-м щыIэм и гупым 
 командэ зэпеуэм бжьыпэр  щиубыдащ. Килограмм 80 хьэ-
лъагъым нэсхэм я деж щытекIуащ «Эльбрус» СОБР-м и 
лэжьакIуэр, килограмм 85-рэ хьэлъагъым нэсхэм я деж 
бжьыпэр щиубыдащ сержант  нэхъыщIэ ГъукIэ Альберт, жэз 
медалыр къылъысащ «Вершина» ОМОН-м и лэжьакIуэм.

- Зэхьэзэхуэм хэтахэм зэфIэкI хъарзынэ къагъэлъэгъуащ, 
спортсменхэм сыт щыгъуи яIэщ зыхуэпабгъэн, аращи, 
адэкIэ зыхуэдгъэхьэзырынущ къытпэплъэ чемпионатым, - 
жиIащ Урысейм и Лъэпкъ гвардием и щIыналъэ IэнатIэм 
 Iэпкълъэпкъыр псыхьынымрэ спортымкIэ и унафэщI, капи-
тан Нэгъуей Аскэр.

БАХЪСЭН  Азэмэт. 

Банкым и картэхэмкIэ 
цIыхухэм едыгъуэхэм я 
бжыгъэм хэхъуэ зэпытщ. 
Апхуэдэ финанс хьэгъэ-
щагъэр къызэпыудыным 
ехьэлIа хабзэр къащтэным 
поплъэ. Илъэс кIуам и за-
къуэ къэтщтэнщи, бзаджа-
щIэхэм Урысейм щып-
сэухэм я банк картэхэм 
гъэпцIагъэкIэ ирахащ сом 
мелард 14-м щIигъу.

ДЭФТЭРХЭМ къызэры-
щыгъэлъэгъуамкIэ, ахъшэр 
щызэIэпах банкхэм е нэ-
гъуэщI операторхэм пщэ-
рылъ зыщащIыж, ахъшэ 
 хъумапIэхэм я Iуэхутхьэб-
зэхэр къэзыгъэсэбэпыр щы-
мы гъуазэу е абы и арэзы-
ныгъэ хэмылъу ирагъэкIуэ -
кIа зэIэпыхыныгъэхэм гъэп-
цIагъэ къызэрыхэкIамкIэ 
хъыбар къаригъэщIа нэужь, 
зы мазэ, е ар ахъшэ егъэ-
хьыным ехьэлIамэ, мазитI 
пIалъэм къриубыдэу фIаш-
хар зэрыщыту иратыжыну.

Банкым ар имыпшыны-
жыну хуитщ, абы и Iуэхут-
хьэбзэхэр къэзыгъэсэбэпар 
электрон хуэIухуэщIэхэм 
яхьэлIа хабзэхэм ебэкъуауэ 
сэтей къащIыфмэ.

ЦIыхур езыр щыгъуазэу, 
ауэ къызэрагъапцIэр къы-
гурымыIуэу ахъшэр ири-
гъэхьамэ-щэ? - къэхъум и нэ-
хъыбэр апхуэдэщ… Абыхэм я 
паспортым къыщыхьахэр, 
счётыр къызэрызэIуах бжы-
гъэ ущэхуахэр гъэпцIагъэ 
 защIэкIэ къыIэщIагъэкI - 
ахэри ящыгъупщакъым фи-
нанс хьэгъэщагъэхэм ехьэ-
лIауэ иджыблагъэ Урысейм и 
Къэрал Думэм и етIуанэ, 
кIэщIкIэ абы къыкIэлъыкIуэу 
и ещанэ еджэгъуэкIэ пха-
гъэкIа законопроектыр зэхэ-
зылъхьахэм.

Хабзэр къащта нэужь, 
ахъшэ зэIэпыхыным пыщIа 
Iуэхугъуэхэр езыгъэкIуэкI 

Езыгъэхь
щыщыIэкIэ,
къеIызыхри
щыIэт…

опе раторхэм пщэрылъ ща-
щIынущ ирагъэхь ахъшэ-
хэмрэ Iуэхутхьэбзэ зэмы-
лIэужьыгъуэхэм щIат уа-
сэхэмрэ здэкIуэ - къызди-
кIыжым кIэлъыплъыну. Абы 
къикIыращи, ахъшэр зыу-
тIыпщым и банкым и за-
къуэкъым къапщытэнур, атIэ 
ар зи банкым кIуэри зра-
гъэщIэнущ. Нобэм къэс, 
щхьэусыгъуэ мыгурыIуэ-
гъуэхэм къыхэкIыу, опера-
торхэм я нэIэм щIэтар ахъ-
шэр езыгъэхьым и банкым        
и закъуэщ, адрей лъэны-
къуэм хуаIуэху лъэпкъ щы-
мыIэу. Аращ апхуэдиз цIыхум 
лей къащIытехьари. Къапщ-
тэмэ, апхуэдэ гъэпцIагъэхэр 
къыщежьар нобэкъым икIи 
дыгъуасэкъым - илъэс куэд 
щIащ. Ахъшэр езыгъэхь щы-
щыIэкIэ, ар Iызыхри щыIэт… 
МыгурыIуэгъуэр япэ махуэ-
хэм щыщIэдзауэ шынагъуэ-
ншагъэ мардэхэр лъэны-
къуитIкIэ зэрымылэжьарщ, 
цIыхухэр сом мелард бжы-
гъэкIэ къагъэпцIэху. Дауэ  
хъуми, Iуэхур къызэ ра Iэтар 
куэд и уасэщ.

ГъэпцIакIуэхэр къэгъуэ-
тынымкIэ сыт и лъэны -
къуэкIи дяпэкIэ къагъэсэбэ-
пынущ Банк нэхъыщхьэм 
екIуалIэ хъыбар псори. 

ШЭРЭДЖ  Дисэ.

 хуейщ сыхьэт 20-м, щыт-
радзар сыхьэт 20.00-рщ.

Зы илъэсым газетыр      
156-рэ къыдокI.

СыщыцIыкIум дэ зы жэм пыджэрей диIащ 
ДжэмыдэкIэ еджэу. Нобэ хуэдэу сощIэж: ар 
апхуэдизкIэ пыджэрейти, псоми зэпыIуадзу 
щытащ. 

Джэмыдэ ди адэмрэ ди анэмрэ фIэкIа 
зыри зыбгъэдигъэхьэртэкъым. Адрейхэр 
псо ри мыцIыху ищIырт, ирихужьэрти бжьа-
къуэпэкIэ кърихьэкIырт. Си къуэш нэхъыжь 
Ахьмэди сэри мызэ-мытIэу дыкъытрахыжы-
гъащ абы. Абы щыгъуэ Джэмыдэ и бжьакъуэ-
пэм къызидза дыркъуэр иджыри хэмыгъуэ-
щэжауэ телъщ си натIэм. 

ЦIыхур дэнэ къэна, джэд-къазми теплъэ 
хъур тэкъым арI И пащхьэ къихутэр ири-
хужьэрт. 

- Мы теурэзыр зыхуэмыкIуэныр мэкъумрэ 
Iу сым рэ фIэкIа зэмыпыдж дунеишхуэм те-
ткъым, мы гъуамэр мыр!.. – игу ебгъэхукIэ 
хуэ гъумэтIымэрт ди адэр абы. 

Си ныбжьэгъу щIалэ цIыкIухэр пщыхьэщ-
хьэкIэрэ былымым щыпежьэкIэт, сэ абыхэм 
сытым хуэдэу сехъуапсэрэт, жэм Iэсэ зэра Iэм 
щхьэкIэ! Пэжу, ди Джэмыдэжьым и зэранкIэ 

Бэдынокъуэ гъуэгу здытетым, 
жэщ къытехъуэри псы Iуфэм щеп-
сыхащ, и шыр илъахъэри уанэр 
пIэщхьагъ ищIауэ здэщылъым, шы 
лъэ макъ зэхихащ. КIыфIым хэп-
лъэри, шууищ къызэрыкIуэр илъэ-
гъуащ. «Ягу илъыр сщIэркъым - 
щхьэ закъезгъащIэрэ?» - жери Бэ-
дынокъуэ кIыфIым хоувэ. 

Шууищыр къэсащ, псы Iуфэми 
къыIухьэри, шым шхуэIур жьэда-
хащ. Шыр псы ирагъэфэху, Бэдыно-
къуэ шууищым якIэщIэдэIухьащ.

- Ди шыпхъум и закъуэ къиднащ 
унэм, - жиIащ зым. – Дгъэзэжыху 
яхьынкIэ сошынэ.

- Хьищэрэ бгъищэрэ дэлъщ ди 
пщIантIэ – хэт хуэхьын? – къыпидзы-
жащ етIуанэм. 

Ещанэм и псалъи зэхихащ:
- Хэт игу къэкIын: мэлыфэ яхуо-

мыдзауэ, бгъищэм уазэрыхэзэгъэн 
щыIэкъым, хьищэми уахэзэгъэну-
къым, мэлыщхьэ яхуомыдзмэ. 
ДыщIэшынэн щыIэкъым. 

Зэхихам егупсысурэ, Бэдынокъуэ 
нэху игъэщащ. Шууищым зи гугъу 
ящIар пщащэ цIэрыIуэт, къы-
щIэупщIэми иратыртэкъым, яхьын-
уи зыхузэфIэкI къыкъуэкIыртэкъым. 
Бэдынокъуэ зрихьэлIа шууищыр 

пщащэм и дэлъхут, мафIэр къаIу-
ролъэлъ жыхуаIэм хуэдэти, 
 зэшищыр унэм исмэ, езыкун 
щыIэтэкъым, зэшищыр унэм икIмэ, 
хьищэмрэ  бгъищэмрэ уафIэкIы-
нутэкъым. 

Бэдынокъуэ и пщIыхьэпIэ дэнэ 
къыщыхэхуэнт пщащэ цIэрыIуэм и 
дэлъхуищым я тIасхъэ щыгъуазэ 
 хъункIэ: пщащэр яфIихьын мурад 
ищIащ. Амыщ и хъушэм хыхьэри зы 
гъэлъэхъу иригъэукIащ, гъэлъэ-

хъум и фэмрэ и щхьэмрэ уанэ къуа-
пэм фIидзэри гъуэгу теуващ. Пща-
щэм и дэлъхухэр зэрежьар илъэ-
гъуа ти, ар зыдэс банапцIэ чом ири-
хулIащ Бэдынокъуэ. Шы лъэ макъ 
щызэхахым, хьищэмрэ бгъищэмрэ 
зэрызехьэ хъуащ, жьапщэм хуэдэу 
къызэрехьэжьэри, Бэдынокъуэ 
 къаувыхьащ: хьищэр къыжьэхо-
банэ, бгъищэр дамэкIэ къонэпкъа-
уэ. 

Гъэлъэхъум и щхьэр яхуидзри, 
хьищэр зэхигъэлъэдэжащ: щхьэр 
зэпаубыдауэ зым адрейм къыжьэ-
деч, шури къафIэIуэхужкъым. Зэ-
рыш хыурэ зэрыдэхри, хьэ банэ 
 макъри ужьыхыжащ. Мэлыфэр ща-
хуидзым, япхъуатэри, бгъищэр 
 уэгум ихьэжащ. 

Хьищэмрэ бгъищэмрэ щыщхьэ-
щыкIым:

- Хъуащ иджы! – жери Бэдынокъуэ 
банапцIэ чор шыбгъэкIэ ирищIы-
кIащ, пщащэр шыплIэм къыди-
дзэри чом къыдэкIыжащ.

Дунейм псэущхьэ нэхъ ин 
дыдэу тетыр джей щIыхурщ. 
Абы метр 33-м щIигъу и 
кIыхьагъщ, тонни 150-рэ и 
хьэлъагъщ. Гупышхуэ зэи 
зэрыгъэхъухэркъым, щхьэ-
закъуэхэщ е 2-м ще гъэ-
жьауэ 5-м нэс зэщIы гъухэщ. 

ЦIыкIураш сымэ, девгъауи, хьэршым 
ды  тевгъэпсэлъыхь. Макъ щыIэу пIэрэ 
абы?

Фэ школым къыщыфщIащ макъ къэIун, 
абы зиубгъун щхьэкIэ хьэуа щыIэн зэры-
хуейр. Аращ щIэныгъэм жиIэр. АтIэ, хьэр-
шым макъыр щызэбгрызыгъэкIын хьэуа 
щыIэкъым. Ауэ щыхъукIи, языны къуэм 
деж пкъахуэхэр зэхуэзышэ толъ къункIэ 
(гравитацэ толъкъун) зэджэр сэбэп мэхъу 
макъ Iун папщIэ. Физик цIэрыIуэ Эйнш-

Зы жылэжь зэгъунэгъуитI 
дэст. Зым Iэщышхуэ зэри-
хуэрт, адрейр мэл-бжэным 
нэхъ пылът. Гъатхей хъуауэ 
тIури гъуэмыладжэт, ауэ 
мэл зезыхуэм и Iуэхур нэ-
хъыфIыIуэт. Iэщ цIыкIур 
дыгъафIэхэм щигъэхъу 
 хъурт, ауэ Iэщышхуэм 
иджы ри зыри къахуэубы-
дыртэкъым ягъэхъукIи. 

Махуэ гуэрым, ныкъуейри 
(хы ФIыцIэмкIэ къикI жьыб-
гъэщ) къыхуищIэу къепщэу, 
тIури уэрамым къыдэкIауэ, 
зэхуэтхьэусыхэу зэбгъэдэтт. 
Мэлыхъуэм жери:

- Ныкъуеижь мыгъуэм 
 кърегъэбжьри, жэмы-
жьибгъу зиIэм и мыгъуэщ, - 
жиIэу и гъунэгъум къощэ. 

Адрейм сыт жиIэнт, и 
 гъунэгъум жиIар пэжт. 
Ауэрэ, сытми шхахуэ, лъаб-
жьэжь жимыIэу и Iэщыр 
гъэ тригъэхьащ, загъэн-
щIыжри гъэшри къэуэры-
жащ. Мэ лы хъуэм и мэл-
бжэнхэр  Къущхьэхъу яхуауэ 
гъэ шыншэт. Иджыри зэ 

Мимэ-мимэ,
Я нэхъ мимэр 
ПщэпцIанэ,
Мимэ-мимэ,
ПщэпцIанэжьыр 
Мэгъуалъхьи,
Мимэ-мимэ,
Вагъуэм и бэу кърешри,
Мимэ-мимэ,
Удзым и бэу хешэжи,
Мимэ-мимэ, 
Хьэщхъуэ кIагуэр къоуаси,
Мимэ-мимэ,
Сысей-ууей имыщIэ,
Мимэ-мимэ,
Зырызыххэу зэщIекъуи,
Мимэ-мимэ,
Мимэ къарэ-къарэ,
Мимэ-мимэ,
Къэрэщейхэ дыдохьэ,
Мимэ-мимэ,
Я хьэм зыкъыдедзи,
Мимэ-мимэ,
И дзэр Iудоуди,
Мимэ-мимэ,
И тхьэкIумэр тыдочи,
Мимэ-мимэ,
Чыну ныщIыдохуэ,

Дыгъэр гуфIэу къэушащ,
Удз гъэгъахэм деж сишащ,
Гъэгъа зэмыфэгъухэм
Щхьэщэ къысхуащIащ,
Сэри си гур хэхъуэу,
Гуапэу Iэ дэслъащ!

КУЭШМЭН Жаннэ.

абыхэми чы къурагъышхуэ зырыз ямыIы-
гъыу Iэщым пежьэфыртэкъым. 

Зы гъэмахуэ пщыхьэщхьэ гуэрым ди 
пщIан тIэм мыпхуэдэ хьэлэмэт къыщыхъуащ. 
Iэхъуэ къыдыхьэжыгъуэ хъуа димыгугъэу ды-
бэлэрыгъауэ, Джэмыдэ, и щхьэр гъэкIауэ, 
къэ кIуэжащ. Ди анэм жэм къызэриш пэ-
гуныр игъэхьэзыратэкъым, жэм бу макъ 
щызэхихым, псынщIэу пщэфIапIэмкIэ щIы-
хьащ. Зыми тщIэжакъым ди Мадинэ и за-
къуэу пщIантIэм къыдэнауэ. Абы иджыри 
 къипщыхьыф къудейт. ПщIантIэм къыдыхьэ-
жа жэмыр сабийм зэрыхуэкIуэр щхьэгъуб-
жэмкIэ къыщилъагъум, ди анэр пщэфIапIэм 
къы щIэжащ кIийуэ, ди адэри си къуэш 
Ахьмэди зэхэзежэ хъуащ. АрщхьэкIэ ущIэ-
гузэвэн щыIэтэкъым. Джэмыдэ сабийм 
бгъэдыхьэри, япэщIыкIэ епэмащ, итIанэ и 
бзэгур къридзри абы и натIэ цIыкIум ебзейуэ 
хуежьащ. Мадинэ и щхьэц пIащIэ щабэ 
цIыкIухэм и бзэгу псыфыр дилъэурэ цIуужу, 
дахэу игъэтIысырт. 

Сабийхэр къезыгъэлыну пхъэрахэри, а те-
лъыджэр щалъагъум, зэрагъэщIэгъуэнур 
ямыщIэу къызэтеувыIэжащ. АдэкIэ къэхъу-
нум иригузавэу щыт пэтми, ди адэм ахэр 
зэкIэ жэмым бгъэдигъэхьакъым, «есэмэ нэ-
хъыфIщ сабийм» жиIэри. 

Мадинэ и щхьэ цIыкIур, жьым щIиупскIэ Iу-
щхьэ нэхъей, жэм бзэгум адэ-мыдэкIэ ири-
гъащIэрт, итIани ар гъыртэкъым. И анэм Iэ 
къыдилъэ хуэдэ, ар зэзэмызи гуфIэурэ 
къыхудэплъейрт. 

Иужьым ди адэм Джэмыдэ Iуихури, са-
бийр и IэплIэ иригъэтIысхьэжащ. 

- Аращ-тIэ, - жиIащ абы, - Iэщ жаIэ щхьэкIэ, 
абыи гу кIуэцIылъщ. 

Сэ жэм слъагъуху а ди Джэмыдэжь 
пыджэрейм ищIауэ щыта телъыджэмрэ ди 
адэм жиIа псалъэхэмрэ гуапэу сигу къокIыж. 

ГЪУБЖОКЪУЭ Лиуан. 

къы дэкIауэ щызэхуэзэм:
- Уэсэпс тхьэгъум зегъэш-

ри, гъэш зимыIэр тхьэмыщ-
кIэщ! – жреIэж и гъунэгъу 
мэлыхъуэм. – Шей къарэм 
зевмыгъэукIыу, пщэд-

джыжь къэс фынакIуэурэ, 
жэм къуагуэжьыр къэфш 
фи бжэнхэр къахужыху! – 
дыщIегъуж абы, еплъыхыу 
щыт и гъунэгъум и гур фIы 
хуищIыжу. 

Джейр хьэрэм зи шхыны-
гъуэу къалъы тэркъ кым. 
Абыхэм яшх планктонхэмрэ 
елыркъэш лIэу жьы гъуэ-
хэмрэ. Джей щIыхум и жьэр 
ину зэтрехри, псы зэжьэ-
дешэ. Мис а псым хэлъщ и 
шхынхэри. Махуэм къри-

убыдэу джейм елыркъэш 
лIэужьыгъуэу тонни 8-м 
нэблагъэ ешх. Джейм ещэ-
кIуэну езыкуфыр цIыхумрэ 
касаткэм рэщ. Джей щIы-
хухэр мэпсэу илъэс 80-90-
кIэ, нэхъыбэ дыдэрэ илъэси 
110-кIэ. Ахэр езыхэр зэры-
зэрыщIэ макъ яIэжщ. А ма-
къыр километр 33-кIэ зэпэ-
IэщIэми зэхах.

Джей щIыхур псы щIа-
гъым метри 140-кIэ йосых, 
дакъикъи 8 - 10-кIэ мыбауэу 
щы тыфщ. Абыхэм я нэр 
жанкъым, мэри щIагъуэу 
къащIихьэркъым, уеблэмэ 
яшхым и IэфIри зыхащIэр-
къым. Ауэ ахэр егъэлеяуэ 
тхьэкIумафIэхэщ. Джей ба-
лигъым и гум тонн бжыгъэ и 
хьэлъагъщ. Абыхэм ятетщ 
метр зи кIыхьагъ пащIэ 
фIыцIэ. Ар щышхэкIэ къа-
хуосэбэп. Джейм и шыр 
 къалъхуагъащIэр тонни 3 
 мэхъу. 

ГЪУЭТ Синэ.

КхъуэIуфэхэ Алиярэ Iэдэмрэ анэдэлъхубзэр фIыуэ 
ялъагъу, усэ цIыкIухэр, къуажэхьхэр, жыIэгъуэхэр, 
псынщIэрыпсалъэхэр жаIэф.

тейн пасэу жиIауэ щытащ апхуэдэ къару 
зэрыщыIэр. Зэман дэкIауэ, щIэныгъэри 
абы щыхьэт техъуэжащ.

 ПкъахуитI зэжьэхэуа нэужь, гравитацэ 
толъкъун къоунэхури, космос налъэхэм 
ирокIуэ. Абы щыгъуэм макъ къагъэIу. Ауэ 
ар зэхэпхынкIэ Iэмал иIэкъым, мис а 
толъкъу ныр къиубыдыным хуащIа Iэмэп-
сымэ къыумыгъэсэбэпмэ.

АтIэ, макъ щыIэ хьэршым? ПыухыкIауэ 
жэуап пхуетыну къыщIэкIынукъым. Щы-
Iэщ, ауэ ар цIыху тхьэкIумэм зэхихыфыр-
къым. 

ХЬЭГЪЭБАНЭ Залинэ.

IуэрыIуатэ

Хъыбар

Мимэгъэжей
Мимэ-мимэ,
Пабжьэм хыдохуэжи,
Мимэ-мимэ,
ЖэркIэ дыкъыщIопхъуи,
Мимэ-мимэ,
Пыпхъуэм дыдожейри,

Мимэ-мимэ,
Жейми дыхелъафи,
Мимэ-мимэ,
Уафэр ди тепIэни,
Мимэ-мимэ,
Нанэ ди лъыхъуакIуи.

Къуажэхьхэр къафщIэмэ, къехыу сыт фыкъызэджэнур?

1.Бжэмышх; 2. Ныбжь; 3. Iэнэ; 4. Пхъэх; 5. Адакъэ; 6. Уафэ; 7. IункIыбзэ; 8. Пшэплъ.
Къехыу фыкъеджэнущ: ЖыIэдаIуэ.

1. ХьэщIэр зыгъашхэу шхалъэм дэпкIэж. 2. Ды-
гъэ къепсмэ, си гъусэщ, пшэ къытехьэмэ, зегъэпщ-
кIу. 3. Зэшищ зы пыIэ ящхьэрыгъщ. 4. Дзэ уз 
зымыщIэ, дзэ куэд зыIут. 5. Шындэбзий гъэгъуа-
гъуэ, данагъуэ пщэдыкъ. 6. Бгыкъуншэ унэ. 7. Ди 

унэ бжэIупэ хьэ къарэ цIыкIу Iусщ, икIи мыдзакъэ, 
икIи мыпсалъэ, унэми ущIимыгъэхьэ. 8. Къэрабэ 
плъыфэу уафэм едзэкIа. 

Зэхэзылъхьар  БИЦУ  Жаннэщ.

Лалинэ цIыкIу удз гъэгъа фIэфIщ.


